
आम तौर पर व्यक्ति के द्वारा जो-जो क्रियाएँ करने में आती हैं, जैसे कि नौकरी-कारोबार, पूजा-पाठ, सेवा, परोपकार वगैरह, उसे ही पुरुषार्थ माना जाता है। लौकिक दृष्टि से तो यह बात बराबर है, लेकिन अलौकिक दृष्टि से यह बात सत्य नहीं है। दो प्रकार के पुरुषार्थ कहे। एक जो आँखों से नहीं दिखता लेकिन अंदर सूक्ष्म में चल रहा है वह भ्रांत-पुरुषार्थ है। इस पुरुषार्थ का फल क्या है? संसार। और दूसरा पुरुषार्थ, वह जो संसार से मुक्त करवानेवाला है, वह खुद आत्मा होकर प्रकृति को निहारे उसे सच्चा पुरुषार्थ कहते हैं। जब तक व्यक्ति को आत्मज्ञान की प्राप्ति नहीं हुई है, तब तक संयोग के दबाव के कारण ‘मैं यह देह हूँ’ इस कर्ताभाव से जाने-अन्जाने अनेक प्रकार के भाव हो जाते हैं। इन भावों को कर्म या कर्मबीज कहा जाता है। कर्म, योजना के रूप में बनते हैं उन्हें कॉज़ेज कहते हैं और रूपक में आते हैं उन्हें इफेक्ट कहते हैं।


सभी अवस्था में, व्यक्ति खुद के प्राप्त समझ के आधार पर उल्टे या सीधे भाव करता है। उन भावों के फल के रूप में जब कर्म उदय में आएँ तब पाप या पुण्य के अनुसार फल भुगतना पड़ता है। और जो क्रिया के रूप में भोगा जा रहा है, उसे भ्रांति की भाषा में पुरुषार्थ कहते हैं।


व्यक्ति सिर्फ सुल्टे ही भाव करे ऐसा हमेशा नहीं होता, उल्टे भाव भी उससे हो जाते हैं। परिणाम स्वरूप अज्ञानता में खुद के ही उल्टे भविष्य की रचना करता है। भगवान कहते हैं कि यहीं पर मनुष्य को सावधान होने की ज़रूरत है।


ये उल्टा पुरुषार्थ किस प्रकार हो जाता है इसे समझाते हुए परम पूज्य दादा भगवान (दादाश्री) कहते हैं कि, हम रात को सोने की तैयारी कर रहे हों और तभी मेहमान आएँ तो बाहर से तो अच्छा व्यवहार करते हैं, आगता-स्वागता करते हैं लेकिन अंदर भाव बिगाड़ते हैं कि ये इस समय कहाँ से आ गए? ये उल्टा भाव, उल्टा पुरुषार्थ। कोई एक व्यक्ति बड़ी रकम दान देता है, लेकिन उन्हें पूछें तो कहते हैं ‘जाने दो न, व्यवहार के कारण देने पड़े हैं वर्ना मैं तो एक पैसा भी नहीं देता’, यह उल्टा पुरुषार्थ हुआ। और उसी मौके पर कोई दूसरा व्यक्ति कहे ‘आज मेरे पास पैसे नहीं हैं लेकिन  अगर होते न तो मैं पाँच लाख रुपये दान में दे देता’, तो यह सुल्टा पुरुषार्थ कहलाता है।


दादाश्री कहते हैं कि खुद के प्रारब्ध के लिए बाहर के संयोग या व्यक्ति ज़िम्मेदार नहीं है, किन्तु खुद की भावसत्ता ही ज़िम्मेदार है। संयोग का आ मिलना वह प्रारब्ध है और उल्टा संयोग आए उस घड़ी समता रखना उसे पुरुषार्थ कहते हैं। प्रारब्ध को बदल नहीं सकते, उसे तो भोगकर ही छुटकारा है लेकिन अंदर भाव ज़रूर बदल सकते हैं। कोई गाली दे, अपमान करे तब मन में ऐसा हो कि यह मेरे ही कर्म का फल है औैर सामनेवाला व्यक्ति निर्दोष है, निमित्त है। किसी भी प्रकार की दोष-दृष्टि के बिना समता रखें, वह भगवान का आज्ञारूपी पुरुषार्थ है। 


पहले के किए हुए भाव, कर्मों के रूप में उदय में आएँ तब उल्टे भाव हो जाएँ ऐसा भी हो सकता है, वहाँ पर भगवान ने प्रतिक्रमण रूपी पुरुषार्थ भी बताया है। जिससेउल्टे भावों को धोकर आर्तध्यान-रौद्रध्यान को धर्मध्यान में बदल सकते हैं। किन्तु अंत में संसार तो खड़ा ही रहनेवाला है न? जिन्हें वास्तव में संसार से छूटना है और मोक्ष में ही जाना है, उन्हें तो सही अर्थ में रिलेटिव पुरुषार्थ में से रियल पुरुषार्थ में आना पड़ेगा। आत्मज्ञानी द्वारा आत्मज्ञान प्राप्त करके फिर खुद पुरुष पद में आए तब खुद कर्ता पद में से अकर्ता पद में आता है और इसके बाद ही स्व का पुरुषार्थ शुरूहोता है। हर कोई यथार्थ पुरुषार्थ को प्रारंभ करके मुक्ति के पथ पर प्रयाण करे यही अभ्यर्थना।


जय सच्चिदानंद


(पृ.२)

भ्रांत पुरुषार्थ - यथार्थ पुरुषार्थ


पुरुषार्थ की व्याख्या


प्रश्नकर्ता : हर एक की दृष्टि से पुरुषार्थ की व्याख्या अगल-अलग हो सकती है। तो उनमें से श्रेष्ठ पुरुषार्थ की व्याख्या कौन-सी है?


दादाश्री : पुरुषार्थ दो प्रकार के हैं। एक तो खुद पुरुष होकर प्रकृति से अलग हो जाए और प्रकृति को निहारे, उसे पुरुषार्थ कहते हैं। प्रकृति को निहारता रहे, प्रकृति क्याकर रही है उसे देखता ही रहे, उसे पुरुषार्थ कहते हैं। और दूसरा (भ्रांति का) पुरुषार्थ, इस जगत् की दृष्टि से भ्रांत पुरुषार्थ भी सच्चा माना जाता है। क्योंकि पुरुषार्थ तो है ही न! उसने उल्टा किया तो उल्टा फल मिला, सीधा किया तो सीधा फल मिला।


उल्टा पुरुषार्थ
अज्ञातना से


प्रश्नकर्ता : दादाजी, भ्रांति का पुरुषार्थ मतलब क्या?


दादाश्री : आम तौर पर भ्रांति का पुरुषार्थ किसे कहते हैं वह मैं आपको बताता हूँ। उदाहरण के तौर पर रात को आपके गाँव से दो-तीन व्यक्ति आए और उनके साथ दूसरे दस-पंद्रह-बीस लोग भी आ जाए और रात में कहेंगे, ‘चंदूभाई दरवाज़ा खोलिए।’ तो आप खोलोगे या नहीं?


प्रश्नकर्ता : खोलना ही पड़ेगा न!


दादाश्री : पड़ेगा मतलब? वहाँ पर आपका पुरुषार्थ है! दरवाज़ा खोलते हैं, फिर ‘आइए, पधारिए’ ऐसा भी बोलना पड़ता है। बाहर तो ‘आइए, पधारिए’ बोलते हैं, अंदर कहेंगे, ‘अभी ये लोग कहाँ से आ गए, अब मैं क्या करूँ?’ वह पुरुषार्थ, वह जो अंदर चल रहा है वह पुरुषार्थ है और अभी जो भुगत रहे हो वह प्रारब्ध है। खुली आँखों से दिखता है वह सारा प्रारब्ध है। और जो आँखों से नहीं दिखता और अंदर चल रहा है वह पुरुषार्थ है। यानी, भीतर ऐसा पुरुषार्थ चल रहा है और अगले जन्म के लिए आप (आज) पुरुषार्थ बिगाड़ रहे हो। इसलिए मैं ऐसा सीखलाता हूँ कि मुआ, अगले जन्म के लिए पुरुषार्थ मत बिगाड़ना। अब ये लोग तो आ ही गए हैं! और फिर हम खानदानी लोग हैं इसलिए कहते हैं, ‘थोड़ी चाय लेंगे?’ तब वे कहेंगे, ‘नहीं, खिचड़ी-कढ़ी बना दीजिए, बहुत हो गया।’ तब फिर पत्नी अंदर जाकर झगड़ा करती है। इसलिए समझाता हूँ कि ये उल्टा हो रहा है, उल्टा पुरुषार्थ हो रहा है, इसलिए सीधा करना। कि अब तो आ ही गए हैं, फिर ऐसा करने का क्या मतलब है? वैसे भी बाहर का व्यवहार तो हम अच्छा ही करते हैं न! लेकिन कलियुग के दबाव के कारण ऐसा हो जाएगा कि भीतर ऐसे भाव हो जाएँ कि ‘अभी कहाँ से आ गए?’ ये दबाव कलियुग का है न! लेकिन हमें उसे पश्चाताप करके धो लेना चाहिए। कि ‘हे भगवान ऐसे भाव नहीं होने चाहिए, मेरी अज्ञानता के कारण ऐसा हो रहा है।’ अगले जन्म का पुरुषार्थ नहीं बिगाड़ना चाहिए।


पुरुषार्थ उल्टा हो जाए तो उल्टा फल ही 


(पृ.३)


भुगतना पड़ेगा न! इसलिए हमें कहना है कि, ‘भगवान, मैंने जो किया ऐसा मुझे नहीं करना चाहिए, भले ही आ गए, जो आए हैं वह हिसाब है न!’ बिना हिसाब के कोई नहीं आता। पुरुषार्थ आपकी समझ में आया?


समझ प्रारब्ध
और पुरुषार्थ की


प्रश्नकर्ता : दादाजी, प्रारब्ध और पुरुषार्थ समझाइए।


दादाश्री : पुरुषार्थ अंदर हो रहा है, जिसे भाव पुरुषार्थ कहते हैं। लोग ‘भाव’ शब्द बोलते तो हैं लेकिन समझते नहीं हैं। द्रव्य सारा प्रारब्ध है और भाव वह पुरुषार्थ है।


आप यहाँ आए वह प्रारब्ध है। और अब अंदर जो भावना होती है कि, ‘ओहोहो! ऐसे दर्शन फिर कब मिलेंगे’, इस प्रकार जो भी भावनाएँ होती हैं, वह पुरुषार्थ। वर्ना ऐसी भी भावना होती है कि ‘यहाँ मेरा टाइम (समय) बिगड़ा, यहाँ मैं क्यों आया?’ यह उल्टा पुरुषार्थ किया। उल्टी-सीधी भावनाएँ करता रहता है। 


प्रश्नकर्ता : हं।


दादाश्री : अंदर जो भाव होते हैं वह सारा पुरुषार्थ है।


प्रश्नकर्ता : तब फिर दादाजी, अच्छा पुरुषार्थ भी होता है न? 


दादाश्री : इस बहन के साथ तुम्हें कोई मतभेद हो जाए या कुछ और हो जाए, वह सब प्रारब्ध है। लेकिन बाद में तुम भीतर ऐसा भाव करो कि, ‘ऐसा नहीं होना चाहिए, यह गलत है’, वह पुरुषार्थ।


फ़ादर (पिता) या भाई के लिए हमें उल्टे भाव हो जाए तो उन्हें सीधा कर लेना है। उल्टे भाव संयोग के आधार पर हो जाते हैं। बाहर के संयोग को हम न्यायपूर्वक देखें तो हमें लगता है कि ‘यह गलत हो गया, ऐसे भाव नहीं होने चाहिए।’ तो फिर भीतर ही उन भावों को सीधा कर लेने में हमें क्या आपत्ति है?


फिर तुम्हारा मन क्या कहेगा? ‘वह तो ऐसा ही करता है न!’ तब हमें कहना है, ‘वह चाहे जो करे, मुझे मेरा फ़र्ज़ अदा करना है।’ वो जो करते हैं उसकी ज़िम्मेदारी उनकी है। हमें अपना क्लियर (साफ) रखना चाहिए न! सामनेवाला क्लियर नहीं रखता हो तो कभी उनको समझाना चाहिए कि, ‘भाई, मैं तो क्लियर रखता हूँ, आप भी रखना वर्ना फँस जाओगे।’ इस संसार में फँसने के बाद कभी कोई बाहर नहीं निकला। यह बात ज्ञानी के पास समझ लेनी चाहिए। 


पूरा जगत् प्रारब्ध और पुरुषार्थ की डिमार्केशन लाइन (सीमांकन रेखा) नहीं समझता। हिन्दुस्तान में कोई एक ऐसा व्यक्ति ढूँढ लाओ जो प्रारब्ध और पुरुषार्थ का भेद कर दे। उसकी लाइन ऑफ डिमार्केशन डालकर दे। प्रारब्ध क्या और पुरुषार्थ क्या है उसकी लाइन ऑफ डिमार्केशन डालनेवाला  हिन्दुस्तान में तो क्या, वर्ल्ड में कोई नहीं है। सब यों ही बातें बनाते हैं, गप्प हाँकते रहते हैं। सच्चा होना चाहिए, तुरंत फल देनेवाला होना चाहिए। जैसे कि, मुँह में शक्कर डालें और मीठी नहीं लगे, तो शक्कर नहीं थी ऐसा कह देना चाहिए।


पुरुषार्थ किसे
कहा जाता है


प्रश्नकर्ता : आज ज्ञानी के पास प्रारब्ध और पुरुषार्थ की डिमार्केशन लाइन अच्छी तरह समझ लेनी है। दादाजी, पुरुषार्थ किसे कहते हैं?


दादाश्री : आपने अच्छा प्रश्न पूछा है, प्रश्न पूछें और साइन्टिफिकली समझें, तो उसका हल आता है, वर्ना हल नहीं आता। आप क्या पुरुषार्थ करते हो?

प्रश्नकर्ता : कारोबार का।


दादाश्री : वो तो पुरुषार्थ नहीं कहा जाता। यदि खुद ही (कारोबार का) पुरुषार्थ करता हो तो  फिर फ़ायदा ही होगा, लेकिन कभी नुक़सान भी होता है न? उसे पुरुषार्थ नहीं कहते। लपेटी हुर्ई डोरी खुलती है, उसे पुरुषार्थ कैसे कह सकते हैं? पुरुषार्थ दो प्रकार के हैं:- भ्रांतिवाले को भ्रांत पुरुषार्थ और ‘ज्ञानी’ को ज्ञान पुरुषार्थ। आप अगर पुरुषार्थ करते हो तो नुक़सान क्यों उठाते हो?


प्रश्नकर्ता : ऐसा भी हो जाता है। कभी-कभी नुक़सान भी होता है।


दादाश्री : नहीं, पुरुषार्थ करनेवाले को तो कभी नुक़सान नहीं होता। पुरुषार्थ किया ऐसा कौन बोलता है? पूरा ‘वर्ल्ड’ ‘टोप्स’ ‘(लट्टू)’ है। यह तो प्रकृति नचाती है वैसे नाचता है और कहता है ‘मैं नाचा!’ अगर थोड़ा ही शॉक (करंट) दें तो हड्डियाँ और सबकुछ बाहर निकल आता है! पुस्तक पढऩा, शास्त्रों को पढऩा, वह भी पुरुषार्थ नहीं है। सच्चे पुरुषार्थ को कोई समझा ही नहीं है। ‘मैं हूँ, मैं हूँ’ करता है। अरे! तू तो लट्टू है! श्वास भी नाक से लिया जाता है। श्वास लेने की भी खुद की शक्ति नहीं है और  एक उच्छवास निकालने की भी इस लट्टू में शक्ति नहीं है। कहता है कि, ‘मैं श्वास लेता हूँ’, तो फिर रात को जब तुम सो जाते हो तब कौन श्वास लेता है?


तुम्हें यह ज्ञान है न कि नाक बंद कर दें तो क्या होगा? इस ‘मशीनरी’ का इस तरह से प्रबंध किया गया है कि वो भीतर से श्वास लेती है। और फिर वही ‘मशीनरी’ श्वास फेंकती है। और लोग कहते हैं कि, ‘मैं लंबा श्वास लेता हूँ और मैं छोटा श्वास लेता हूँ।’ तुम्हें तो ‘तुम कौन हो’ इसी बात का भान नहीं है। डोरी लपेटते हैं और लट्टू घूमता है, उसमें ‘मैं घूमा’ कहता है। वर्ल्ड में संडास जाने की सत्ता किसीको भी नहीं है, हमें भी नहीं है। यों ही ‘पुरुषार्थ, पुरुषार्थ’ अलापते रहते हो!


पुरुषार्थ कौन
करता है?


प्रश्नकर्ता : दादाजी, तो फिर पुरुषार्थ कौन करता है?


दादाश्री : खुद पुरुषार्थ कर सकते तब तो कोई मरता ही नहीं, लेकिन ये लट्टू तो कभी भी मर जाता है। लट्टू ‘डॉक्टर’ से कहता है ‘साहब, मुझे बचाइए।’ अरे, डॉक्टर का बाप मर गया, माँ मर गई, उन्हें वह नहीं बचा पाया तो आपको क्या बचाएगा? डॉक्टर के बाप के गले में कफ जम गया हो और हम डॉक्टर से कहें कि, ‘आप इतने सारे ओपरेशन करके पेट में से गाँठ निकाल लेते हो, तो ये ज़रा कफ भी निकाल दो न।’ तब वह कहेगा, ‘नहीं, ऐसा करने से तो वह खत्म हो जाएँगे।’ यानी ये बिना जाने बोलते हैं कि ‘मैंने बचाया’। अरे, अरथी नहीं निकलनेवाली हो, तो ऐसा बोलो। तुम पहले अपनी अरथी निकलने से रोको! अरे कभी भी मर जाओगे! इसलिए बात को समझो।


खाने में खुद
का पुरुषार्थ कितना 


प्रश्नकर्ता : खाने में तो पुरुषार्थ होता है न?


दादाश्री : अभी यहाँ नास्ता लाए हैं, उसे खाने में क्या पुरुषार्थ करना पड़ेगा? यदि खाने की क्रिया में पुरुषार्थ करना पड़ता है तब फिर तो वो  और जगत् का पुरुषार्थ, दोनों समान ही हैं। खाने के लिए पुरुषार्थ करना पड़ता है?


प्रश्नकर्ता : नहीं।


दादाश्री : खाने के लिए हाथ, मुँह हिलाने पड़ते हैं। ‘हम’ दख़ल नहीं करें तो दांत अच्छी तरह से चबाते हैं, जीभ भी ठीक से रहती है। यह तो 

खुद सिर्फ दख़ल करता है कि, ‘खाने का पुरुषार्थ मैं करता हूँ।’ जीभ अगर खाने का पुरुषार्थ करने लगे न तो बत्तीस दांतों के बीच कईबार चबा दी जाएगी! किन्तु जीभ कभी भी दख़ल नहीं करती और ऐसा नहीं कहती कि ‘मैं पुरुषार्थ करती हूँ।’ खाना खाते समय यदि मिल में पुरुषार्थ करने नहीं जाएँ (खुद कारखाने के विचारों में खो नहीं गया हो) तो खाने की क्रिया बहुत अच्छी तरह स्वाभाविक हो सके ऐसा है। सिर्फ ‘देखना’ और  ‘जानना’ है। सबकुछ स्वाभाविक तौर पर चलता रहे ऐसा है! रात में आप खाना खाकर सो जाते हो? फिर उसे पचाने (हज़म करने) के लिए क्या पुरुषार्थ करते हो?


खुद की सत्ता
कितनी?


प्रश्नकर्ता : खुराक के पाचन के लिए घूमना-फिरना पड़ता है न?


दादाश्री : वह क्रिया पाचन के लिए निमित्त है। सो जाते हो तब श्वासोच्छश्वास अच्छेसे चलते हैं, इसलिए तो व्यक्ति ‘फ्रेश’ हो जाता है। आप नींद में होते हो फिर भी अंदर पाचन के लिए ज़रूरत के  मुताबिक पाचक रस, बाइल वगैरह बनते ही रहते हैं। उसे चलाने कौन जाता है? जैसे अंदर का अपने आप चलता है वैसे बाहर का भी सबकुछ अपने आप ही चलता है। प्रयत्न वगैरह करने पड़ते हैं। बाकी सब व्यवस्थित के अनुसार ही प्रबंधित हुआ  होता है। जन्म हुआ तब से ही भोगवटा (सुख-दु:ख का असर), मान-अपमान, यश-अपयश सबकुछ लेकर ही आया है, किन्तु यह अहंकार बाधक है। जो भी कोई क्रिया होती है उसमें खुद को कर्ता मानता है। इसमें करने जैसा क्या है? भीतर खाना डालते हैं और भीतर कुदरती तौर पर ही सारी क्रियाएँ होती हैं। इसी तरह बाहर भी सब कुदरती तौर पर ही चलता है। कितनी खुराक, कितने कदम, किस तरह चलना, कितना चलना, सबकुछ अपने आप ही होता रहता है। खुद सिर्फ अहंकार करता है, होशियारी करता है, और मानता है कि खुद पुरुषार्थ करता है।


लोग कमर कसकर पुरुषार्थ करने निकलते हैं कि बंबई में ऐेसा करना है और वैसा करना है! बंबई तो वही का वही है, और कितने ही सेठ मर गए! जब तक बंबई की आबादी है तब तक करनेवाला कोई नहीं है, क्योंकि आबादी को रोकने की सत्ता नहीं है और बरबादी को भी रोकने की सत्ता नहीं है! और लोग पुरुषार्थ करने निकले हैं! उन सभी बर्तनों के बीच तुम तो सिर्फ एक चम्मच जैसे हो।


(इसलिए यह) पुरुषार्थ वह भ्रांत भाषा का शब्द है, यह सच्ची भाषा का शब्द नहीं है।


प्रश्नकर्ता : पुरुषार्थ की ज़रूरत तो है ही न?


दादाश्री : वास्तव में यह सबकुछ प्रारब्ध ही है। वास्तविक पुरुषार्थ लोगों की समझ में नहीं आया इसलिए भ्रांत पुरुषार्थ ढूँढ निकाला। भ्रांत पुरुषार्थ यानी इल्युझन (मृग-मरीचिका) जैसा! पुरुषार्थ समझ में आए ऐसी वस्तु नहीं है। पुरुषार्थ यदि समझ में आ जाए न तो कल ही सब लोग पुरुषार्थ करके मोक्ष में चले जाएँ! लेकिन ये तो प्रारब्ध को ही बदलते रहते हैं, इसलिए उनकी मेहनत बेकार जाती है।


जो अनिवार्य है,
वह सारा प्रारब्ध


प्रश्नकर्ता : जो कर्म करते हैं वे भाग्य से होते हैं या कर्म से भाग्य बनता है?


दादाश्री : कर्म भाग्य से होते हैं, लेकिन कर्म होते हैं उन पर भाव आता है इसका पता नहीं चलता, वहाँ उस घड़ी पुरुषार्थ अंदर सूक्ष्म तौर पर चालू ही रहता है। वे ‘कॉज़ेज’ हैं, और ये सब ‘इफेक्टस’ हैं। सारे ‘इफेक्टस’ प्रारब्ध हैं। आप यहाँ पर आए वह प्रारब्ध, आपने जो पूछा 

वह प्रारब्ध, सुनते हो वह प्रारब्ध और पुरुषार्थ तो अंदर हो रहा है। मतलब जन्म से मृत्यु तक सबकुछ अनिवार्य है। जो अनिवार्य है वह सारा ही प्रारब्ध है। इसलिए, शादी किए बिना चारा नहीं है, विधवा या विधुर हुए बिना चारा नहीं है, पढ़ाई किए बिना चारा नहीं है, नौकरी-कारोबार के बिना चारा नहीं है। कोई न्याय से व्यापार करता है तो भी उसका व्यापार ठीक से नहीं चलता और कोई अन्याय से करता है तो अच्छा चलता है, यह सब प्रारब्ध ही है। स्थूल भाग सारा प्रारब्ध ही है और सूक्ष्म भाग जो है वह पुरुषार्थ है।


प्रकृति सुलझे
संयोगाधीन


यह सारा प्रारब्ध ही है। प्रकृति ज़बरदस्ती नचाती है, प्रकृति उतावले को तेज़ी से नचाती है, आलसी को धीरे-धीरे नचाती है। उतावला व्यक्ति क्या कहता है, कि ‘यह प्रारब्धवादी आलसी है और मैं पुरुषार्थवादी हूँ।’ वास्तव में तुम्हारा उतावला प्रारब्ध है और इसका आलसी प्रारब्ध बंधा हुआ है। दोनों संयोगाधीन हैं। दुकान अच्छी चले तो पुरुषार्थी माना जाता है और नहीं चले तो कहते हैं कि प्रारब्धवादी है! हक़ीक़त में ऐसा नहीं है। प्रारब्ध यानी ‘फ्री ऑफ कॉस्ट’ (मुफ्त) वस्तु है। पुरुषार्थ यानी आगे ले जानेवाली वस्तु है, वह कमाई करवानेवाली वस्तु है। अरे, उसने तो संयम गँवाया, लेकिन आपने भी संयम गँवाया! इस्लिए दोनों अधोगति में जाओगे। यदि आप संयम रखो तो आपकी अधोगति नहीं होगी, उस जगह पर फिसलना नहीं है। सामनेवाला तो फिसला, लेकिन आप भी फिसलोगे तो वहाँ पुरुषार्थ कहाँ रहा?


यह प्रारब्ध-पुरुषार्थ ठीक से समझने जैसी वस्तु है। जो कल था और वही आज भी है, उसे पुरुषार्थ कैसे कह सकते हैं? फिर भी, पुरुषार्थ है ही नहीं ऐसा नहीं कह सकते। ज़्यादा से ज़्यादा हज़ार में से दो-पाँच व्यक्तिओं को पुरुषार्थ होता है। बहुत कम प्रतिशत में होते हैं, और वे भी जानते नहीं हैं कि यह पुरुषार्थ है। वे तो ऐसा ही समझते हैं कि जो जल्दी-जल्दी सब कर रहा हो उसे पुरुषार्थ कहते हैं। अपने लोग तो जल्दबाज़ी करना, धमाल करना, दौड़-धूप करना, दिन-भर फ़ालतू नहीं बैठना उसे पुरुषार्थ कहते हैं। ‘बहुत पुरुषार्थी व्यक्ति है, बहुत पुरुषार्थी व्यक्ति है’, ऐसा कहते हैं। अरे! यह लट्टू तो पूरा दिन घूमने के लिए ही पैदा हुआ है। उसे पुरुषार्थ कैसे कह सकते हैं?


प्रश्नकर्ता : कोई कहता है कि हम श्रम करें तो ही प्रारब्ध मिलता है। कोई कहता है कि प्रारब्ध हो तो ही श्रम करने का मौका मिलता है। इसमें सही क्या है?


दादाश्री : इन आँखों से जो कुछ दिखाई देता है, कानों से जो कुछ सुनाई देता है, नाक से जो भी सूंघा जाता है, जीभ से जो भी चखते हैं, चमड़ी को जो भी कुछ स्पर्श होता है, इन पाँच इन्द्रियों के ज्ञान से जो भी अनुभव में आता है वह सब प्रारब्ध है। बोलो, अब ऐसी बातें लोग कैसे समझेंगे?


नहीं बदलता
प्रारब्ध


जीवमात्र प्रवाह के रूप में है। जैसे नर्मदाजी (नदी) का पानी बहता रहता है, उसमें हम कुछ नहीं करते। प्रवाह ही हमें आगे ले आता है। जैसे कि, पिछले जन्म में नौवे मील पर हों, वहाँ अच्छे-अच्छे आम के पेड़, आम, बादाम, अंगूर सबकुछ देखा हो। सुंदर बगीचे देखे हों। और आज इस जन्म में दसवे मील पर आया, तब सब रेगिस्तान जैसा मिला। इसलिए फिर नौवे मीलवाला ज्ञान उसे अकुलाता रहता है। अब यहाँ आम, अंगूर वगैरह माँगता है, लेकिन उसे ये सब नहीं मिलता। इस तरह प्रवाह आगे-आगे बढ़ता ही रहता है!


(पृ.७)


बिना समझे
नहीं बोलना है ‘प्रारब्ध’


लोग अब तक प्रारब्ध और पुरुषार्थ का राग अलापते रहते थे न, कि प्रारब्ध में जो लिखा होगा वह होगा, ऐसा नहीं बोलना चाहिए। प्रारब्ध कब बोलना चाहिए कि जब पुरुषार्थ करने पर भी उल्टा फल आए, कि इतनी मेहनत की फिर भी ऐसा फल क्यों आया, तब कहें कि प्रारब्ध के खेल हैं। कुछ उल्टा हो गया, तब। पुरुषार्थ का फल सीधा (अच्छा) आना ही चाहिए और अगर नहीं आए तो समझना कि प्रारब्ध है। पहले के किसी कर्मों का फल है यह। मतलब, प्रारब्ध को बिना समझे ही हाँकते रहते हैं।


आयोजन पूर्वजन्म
में, रूपक इस जन्म में


प्रश्नकर्ता : दादाजी, प्रारब्ध तो ठीक है लेकिन क़िस्मत यानी क्या?


दादाश्री : क़िस्मत यानी प्रारब्ध, पूर्वजन्म का लाया हुआ माल अभी खर्च हो रहा है।


प्रश्नकर्ता : तो फिर पिछले जन्म में कोई पाप किए हों तो उनका फल इस जन्म में मिलता है या पिछले जन्म में ही मिल गया होगा?


दादाश्री : नहीं, पिछले जन्म के पापों का फल इस जन्म में ही मिलता है, पिछले जन्म में जो पाप हुए थे न, वे आयोजन के तौर पर हुए थे। उदाहरण के तौर पर, अगर नर्मदा नदी का पुल बाँधना हो तो पहले क्या करते हैं? नक्शे तैयार करते हैं न। मतलब उसी तरह पूर्वजन्म में आयोजन के रूप में हुए थे, वे फिर अब रूपक के रूप में आते हैं। नर्मदा के पुल का आयोजन वहाँ होता है, फिर नक्शे बनते हैं, उस घड़ी नक्शे में पूल टूट जाए तो क्या सारा पानी बहने लगेगा? नहीं बहेगा। यानी नक्शे में बदलाव कर सकते हैं, बाद में बदलाव नहीं हो सकेगा। मतलब पिछले जन्म में जो आयोजन किया था, तब उसमें परिवर्तन कर सकते थे, लेकिन अब उसमें परिवर्तन कैसे हो सकता है? यानी अभी अगर हम परिवर्तन करें तो अगले जन्म में परिवर्तन होगा। वर्ना यदि अगले जन्म का सिक्का लग गया, उसे विधाता के लेख कहते हैं, फिर वो नहीं बदलता।


प्रश्नकर्ता : पिछले जन्म में ही आयोजन हुआ है तो इस जन्म का आयोजन मैं कब करूँगा?


दादाश्री : हर एक जन्म में (अगले जन्म का) भीतर आयोजन होता ही रहता है, बिना आयोजन के आगे बढ़ता ही नहीं।


संयोग मात्र
प्रारब्ध


प्रश्नकर्ता : प्रारब्ध की बात तो समझ में आ गई लेकिन पुरुषार्थ की बात अभी भी ठीक से समझ में नहीं आई।


दादाश्री : संयोग आ मिला वह प्रारब्ध और उल्टा संयोग आए उस घड़ी समता रखना उसे पुरुषार्थ कहते हैं। जो-जो संयोग हमें मिलते हैं वह सारा प्रारब्ध है। आप ‘फर्स्ट क्लास’ पास (उत्तीर्ण) हुऐ वह भी प्रारब्ध और कोई ‘फर्स्ट क्लास’ अनुत्तीर्ण हुआ वह भी प्रारब्ध। इन शब्दों पर से नोट करना कि जितने संयोग हमें आ मिलते हैं वह सारा प्रारब्ध ही है। सुबह जाग गए उसे संयोग कहते हैं। साढ़े सात बजे जागें तो साढ़े सात का संयोग कहलाता है। इसे प्रारब्ध कहते हैं।


जब तक किसी का आलंबन लेना पड़ता है तब तक प्रारब्ध है। जितनी भी चीज़ों का संयोग हुआ (मिला) वह प्रारब्ध और उस समय जो भावाभाव उत्पन्न होते हैं वह पुरुषार्थ।


सच्चा पुरुषार्थ
कौन-सा?


प्रश्नकर्ता : कोई व्यक्ति मेरे बारे में बुरा बोलता है, मेरे सामने ही बोलता है और मैं उसके प्रति समभाव रखकर पुरुषार्थ करूँ, तो ये वास्तव 


(पृ.८)


में  प्रारब्ध कहलाता है या नहीं?


दादाश्री : नहीं। हमें कोई गलत संयोग आ मिला, कोई गालियाँ दे तब लोग पुरुषार्थ नहीं करते और पलटकर गालियाँ देते हैं, उससे बात नहीं करते, ऐसा करते हैं। कोई जब आपको गालियाँ दे उस समय आपके मन में ऐसा हो कि ‘यह मेरे ही कर्म का फल है, सामनेवाला तो निमित्त है, निर्दोष है’, ये भगवान का आज्ञारूपी पुरुषार्थ है। उस घड़ी आप समता रखो वह पुरुषार्थ है।


स्वाभाविक जो
कुछ भी होता है, वह प्रारब्ध


जगत् में कुछ लोग पुरुषार्थ करते हैं, बिल्कुल कोई नहीं करते हो ऐसा भी नहीं है। लेकिन वे खुद यह पूरी तरह से समझ नहीं पाते कि इसे प्रारब्ध कहना है या पुरुषार्थ कहना है! स्वाभाविक तौर पर ही उनसे पुरुषार्थ हो जाता है। लेकिन वह खुद जानता नहीं है कि ये कौन-से ग्रेड की वस्तु है और वो कौन-से ग्रेड की वस्तु है। प्रारब्ध और पुरुषार्थ के बारे में तो लोग सिर्फ इतना ही जानते हैं कि बस, मुझे ग्यारह बजे जाना है, देर क्यों हो गई? कढ़ी क्यों गिरा दी? ऐसा किया और वैसा किया। अरे, कढ़ी गिर गई तो उसे संयोग कहते हैं। इतनी ही बात से दो अलग हिस्से पड़ते हैं कि संसार में संयोग और वियोग दो ही हैं। जितने संयोग हैं उतने वियोग होने ही वाले हैं। और जो संयोग आया उसमें समता रखना वह पुरुषार्थ। कोई फूल-हार पहनाए तो छाती फूल जाती है उसे पुरुषार्थ नहीं कहते। स्वाभाविक जो कुछ भी होता है वह पुरुषार्थ है। फूल-हार पहनाए तो हम पद्धति के अनुसार रहें, ऐसा पुरुषार्थ पहले कभी हुआ था?


प्रश्नकर्ता : नहीं, मुझे पता ही नहीं था कि यह पुरुषार्थ है।


दादाश्री : इसलिए हम कहते हैं कि प्रारब्ध और पुरुषार्थ को समझो। और जो पुरुषार्थ हो रहा है उसे खुद नहीं जानता वह स्वाभाविक होता है। 


उल्टा पुरुषार्थ
होता है भाव से ही


मान लो आपने गुस्से में आकर किसीको दो  धौल लगा दी। फिर आपको मन में बुरा लगता है कि यह गलत हो गया। फिर भी जब कोई आकर आपसे पूछे कि, ‘अरे चंदूभाई, क्या ऐसे कोई किसीको मारता है? यों रास्ते पर ऐसा कोई करता है?’ तब आप क्या कहोगे? ‘उन्हें तो मारना ही चाहिए, आपको क्या पता?’ भीतर तो समझते हो कि गलत हो गया, फिर भी उस व्यक्ति के आगे ऐसा क्यों बोलते हो?


प्रश्नकर्ता : खुद का मान बचाने।


दादाश्री : हाँ। ऐसा करके गुनाह करता है। आपने सबकुछ एक्सेप्ट (स्वीकार) किया कि यह गलत हो रहा है तो फिर उनके पास भी बोलो न कि, ‘हाँ भाई, मुझसे गलती हो गई, गलत हो गया।’ लेकिन वहाँ पर बचाव करते हैं। तो फिर क्या होगा? ऐसा है पुरुषार्थ! ऐसे पुरुषार्थ के कारण जगत् लटका हुआ है। ऐसा पुरुषार्थ करते हैं या नहीं?


प्रश्नकर्ता : ऐसा ही करते हैं, उल्टा।


दादाश्री : यह उल्टा पुरुषार्थ।


इस पूरे संसार काल में जो जागृति है वह पुरुषार्थ है। जागृति के अलावा दूसरा पुरुषार्थ है ही नहीं। प्रारब्ध के साथ हमेशा पुरुषार्थ होता है, लेकिन पुरुषार्थ भीतर होता है, भाव से। भाव बदलते हैं, वह पुरुषार्थ। क्रिया में पुरुषार्थ नहीं होता। कोई भी व्यक्ति (स्वतंत्र रूप से) क्रिया नहीं कर सकता। क्रिया तो जब हाथ ठीक हों, पैर ठीक हों, दिमाग ठीक हो तब इन सबके आधार पर क्रिया होती है।


बिगड़ते हैं
भाव इस तरह




(पृ.९)


प्रश्नकर्ता : भाव किस तरह बिगड़ते हैं?


दादाश्री : यह ‘वीतरागों’ का साइन्स कैसा है? मान लो एक व्यक्ति ने आज पचास हज़ार रुपये दान में दिए, फिर वही व्यक्ति यहाँ आकर हमसे कहे कि, ‘मैंने तो सेठ के दबाव में आकर दिए हैं, वर्ना मैं कभी पैसे नहीं देता। मैं कोई इतना भोला नहीं हूँ।’ बोलो अब, ‘वीतराग’ के बहीखाते में क्या जमा होगा? 


प्रश्नकर्ता : कुछ भी नहीं।


दादाश्री : तो फिर उसके दिए गए पैसे बेकार गए? अभी जो दिए हैं वे बेकार नहीं जाएँगे। वह स्थूल में उसने नगद पैसे दिए उसका फल स्थूल में तो उसे नगद यहीं का यहीं मिल जाएगा। यहाँ उसे कीर्ति मिलेगी। जितना मिकेनिकल भाग है न, उस मिकेनिकल भाग को कीर्ति और अपकीर्ति दोनों मिलती है और फिर पूरा हो जाता है। किन्तु उसने सूक्ष्म में जो भाव किया था कि, ‘मैं दूँ ऐसा नहीं हूँ’, उसका फल अगले जन्म में मिलेगा। और वहाँ पर तो उसने (पिछले जन्म में) भावी के लिए जो भाव किया था वह देखा जाता है।


प्रश्नकर्ता : लेकिन वह दान तो देता ही है न?


दादाश्री : वह जो दान देता है उसके लिए उसने पूर्वजन्म में भाव किया था इसलिए आज देता है। लेकिन आज उल्टी भावना कर रहा है उसका फल अगले जन्म में मिलेगा। अभी बीज पड़ रहा है कि ‘मैं किसीको दूँ ऐसा नहीं हूँ’, इसलिए, दान दिया फिर भी बीज उल्टा पड़ा! उसका फल अगले जन्म में मिलेगा। फिर अगले जन्म में सेठ एक रुपया भी दान में नहीं दे पाएँगे और यदि ऐसा कहे कि ‘पचास हज़ार रुपये दिए यह बहुत अच्छा हुआ। यह सेठ नहीं होते तो मैं दे नहीं पाता। सेठ थे इसलिए मैं दे पाया, बहुत अच्छा हुआ’ तो अच्छा बीज पड़ा।


बंधन सूक्ष्मकर्म
से


प्रश्नकर्ता : इसे ही आप कर्म किया कहते हो न?


दादाश्री : वह सूक्ष्मकर्म है। अगर आप समझ लो न, तो स्थूलकर्म का बिल्कुल भी बंधन नहीं है। तभी तो यह ‘साइन्स’ मैंने नये तरीक़े से दिया है। अब तक तो, स्थूलकर्म से बंधन है ऐसा लोगों के दिमाग में घुसा दिया है, और इसलिए लोग डरते हैं।


पूरा जगत् स्थूलकर्म को ही समझा है। सूक्ष्मकर्म को समझा ही नहीं है। सूक्ष्म को समझे होते तो ऐसी दशा नहीं होती!


मतलब हम यह कहना चाहते हैं कि स्थूल फल पूरा यहीं पर समाप्त हो जाए ऐसा है। वो वहाँ  (अगले जन्म में) साथ में आए ऐसा नहीं है। किन्तु भीतर सूक्ष्म में आपको तब भाव हो जाता है। जैसे उस व्यक्ति को हुआ न, भले ही फिर उसने नासमझी से या लौकिक समझ से ऐसा भाव किया कि ‘सेठ के दबाव में आकर दिया, वर्ना मैं दूँ ऐसा नहीं हूँ।’ लेकिन यह उल्टा ज्ञान है। मुझ जैसा कोई उसे मिल जाए तो उसे समझाए कि बोल, ‘सेठ थे इसलिए दे पाया, ये बहुत अच्छा हुआ।’ उसे समझाए बिना सीधा ज्ञान उसकी समझ में नहीं आएगा।


अंदर का भाव
वह सूक्ष्मकर्म 


प्रश्नकर्ता : दादाजी, स्थूलकर्म के बारे में और ज़्यादा समझाइए।


दादाश्री : स्थूलकर्म यानी क्या वह समझाता हूँ। मान लो तुम्हें एकदम से गुस्सा आ गया। तुम्हें गुस्सा करना नहीं है फिर भी गुस्सा आ जाता है, ऐसा होता है या नहीं होता?


प्रश्नकर्ता : होता है।


(पृ.१०)


दादाश्री : वह गुस्सा आया उसका फल यहीं पर तुरंत मिल जाता है। लोग कहेंगे कि, ‘जाने दो न, ये तो हैं ही बहुत क्रोधी।’ फिर शायद कोई पलटकर तुम्हें भी धौल लगा दे। यानी, अपयश से या किसी और तरीक़े से उसे यहीं फल मिल जाता है। अर्थात् गुस्सा आना वह स्थूलकर्म है। और गुस्सा आया तो उसके लिए भीतर तुम्हारा आज का भाव ऐसा है कि ‘गुस्सा करना चाहिए’ तो फिर अगले जन्म में फिर से गुस्सा करने का हिसाब आएगा। और अगर तुम्हारा आज का भाव यह है कि ‘गुस्सा नहीं करना चाहिए’, तुम्हारे मन में तय है कि गुस्सा करना ही नहीं है, फिर भी हो जाए तो तुम्हें अगले जन्म के लिए बंधन नहीं रहा। स्थूलकर्म में तुम्हें गुस्सा आया तो इस जन्म में तुम्हें उसके लिए मार खाना पड़ेगा, फिर भी तुम्हें अगले जन्म का बंधन नहीं आएगा। क्योंकि, सूक्ष्मकर्म में तुम्हारा निश्चय है कि गुस्सा करना ही नहीं चाहिए। और मान लो कोई व्यक्ति किसी पर भी गुस्सा नहीं करता, लेकिन मन में कहता है कि, ‘ये लोग ऐसे हैं कि उन पर गुस्सा करें तो ही वे सीधे होंगे।’ फिर इससे अगले जन्म में वो फिर गुस्सेवाला बन जाता है! मतलब, जो गुस्सा आता है वह स्थूलकर्म है और उस वक्त भीतर जो भाव होते हैं वह सूक्ष्मकर्म है।


भाव बिगड़े तो
बिगड़े जन्म


प्रश्नकर्ता : दादाजी, और एक उदाहरण देकर समझाइए।


दादाश्री : कोई व्यक्ति कहता है कि ‘चोरी करनी ही चाहिए’ और वह चोरी करता है, रिश्वत लेता है। लोगों के साथ अच्छी-अच्छी बातें करता है और कहता है कि ‘तुम्हारे लिए ऐसा कर दूँगा, वैसा कर दूँगा, तुम्हारा सारा काम पूरा कर दूँगा।’ इस प्रकार उसके पास हज़ार रुपये रिश्वत के भी लेता है। ये जो सारे कार्य करता है, वह (पूर्वभव में) योजना थी वो रूपक में आई है। वह जो बात करता है वो भी रूपक, ये व्यक्ति उसको मिला वह भी रूपक और हज़ार रुपये लेता है वह भी रूपक। रिश्वत लेने के भाव उसके ‘डिसाइडेड’ (पहले से तय) हैं और वो भी राज़ी खुशी से लेता है। लेकिन फिर मन में भाव आते हैं कि ‘ये रिश्वत लेकर भुगतना तो मुझे ही पड़ेगा न! रिश्वत नहीं लेनी चाहिए।’ अगले जन्म के लिए ‘रिश्वत नहीं लेनी चाहिए’ ऐसी योजना वहाँ बन गई। तो फिर वह अगले जन्म में रिश्वत नहीं लेगा। आपकी समझ में आती है ये रूपरेखा?


कई लोग रिश्वत नहीं लेते। घर में उनकी वाइफ (पत्नी) उनको कहती रहती है कि, ‘आपके साथ जो पढ़ते थे, उन सभी ने बंगले बना लिए, सिर्फ आप ही किराये के घर में रहते हो।’ फिर उनको ऐसा लगता है कि ‘मेरी कोई गलती है कि क्या है?’ वे अपने सिद्धांत को सही मानते हैं, खुद को श्रद्धा है कि अपना सिद्धांत सुखदायी है, ऐसा सबकुछ जानते हैं। लेकिन जब उनकी पत्नी उन्हें ऐसा कहती है, तब उनके मन में ऐसा लगता है कि ‘मैं रिश्वत नहीं लेता ये मेरी गलती है।’ तब विपरीत बुद्धि उन्हें घेर लेती है कि, ‘हमें उसका (सामनेवाले का) काम तो कर ही देना है, तो फिर रिश्वत लेने में क्या हर्ज़ है?’ फिर ऐसा भाव करते हैं कि रिश्वत लेनी ही चाहिए, फिर वह सामनेवाले व्यक्ति से कहते हैं कि, ‘तुम्हारा काम मैं कर दूँगा।’ इस पर सामनेवाला व्यक्ति कहता है कि, ‘साहब, मैं आपको पाँच-सौ रुपये दूँगा।’ फिर बाद में जब वो रुपये देने आता है, तब उनसे लिए नहीं जाते, भीतर घबराहट होने लगती है, मुसीबत हो जाती है। क्योंकि, पूर्वजन्म में ऐसी प्रतिष्ठा की थी कि ‘रिश्वत लेना गलत है, रिश्वत लेनी ही नहीं चाहिए।’ ये प्रतिष्ठा रिश्वत नहीं लेने देती। सामनेवाले से कहा होता है कि तुम रिश्वत लाना। लेकिन लेते समय हाथ काँप 


(पृ.११)


जाते हैं, स्पर्श नहीं होने देते। यानी उनसे एक पैसा भी नहीं लिया जाता, लेकिन अगले जन्म के लिए ‘रिश्वत लेनी है’ ऐसा फिर से नया बीज पड़ता है। इस जन्म में कुछ भी नहीं लिया और अगले जन्म के बीज डाले।


फिर भी
पुरुषार्थ से सुधरता है जन्म


एक ऑफिसर हो, वह इस जन्म में रिश्वत लेते हैं, लेकिन उन्हें ऐसा भाव होता रहता है कि ‘रिश्वत ले रहा हूँ वो गलत है, ये क्यों लेता हूँ?’ इससे फिर अगले जन्म में वह रिश्वत नहीं लेते। और, एक पैसा भी नहीं लेते फिर भी लेने के भाव हैं, उन्हें भगवान पकड़ते हैं। वो� अगले जन्म में चोर बनेंगे और संसार (जन्म) बढ़ाएँगे।


प्रश्नकर्ता : और जो पछतावा करते हैं वे छूट गए, ऐसा कह सकते हैं?


दादाश्री : हाँ, वे छूट जाते हैं। मतलब कुदरत के यहाँ अलग प्रकार का न्याय है। यहाँ पर जैसा है, वहाँ वैसा नहीं है। आपकी समझ में यह बात आती है?


भाव का कारण
अज्ञानता


प्रश्नकर्ता : कौन-सी भूल के आधार पर ऐसे भाव हो जाते हैं? उदाहरण के तौर पर, रिश्वत लेने का भाव होना।


दादाश्री : वो तो उसके ज्ञान की भूल है। वास्तविक ज्ञान क्या है उसका उसे ‘डिसिज़न’ (पता) नहीं है। अज्ञानता को लेकर भाव होते हैं। क्योंकि, उसे ऐसा लगता है कि इस दुनिया में ऐसा नहीं करूँगा तो मेरी क्या हालत होगी? मतलब उसका अपने ज्ञान पर से भी निश्चय टूट गया है। खुद का ज्ञान गलत है ऐसा वह जानता है। यह ज्ञान, मोक्ष का ज्ञान नहीं है। यह व्यवहार का ज्ञान है। और ‘टेम्पररी’ रूप में ही होता है कि जो संयोगवश निरंतर बदलता ही रहता है।


उल्टे-सुल्टे
भाव लौकिक ज्ञान के अधीन


अब तक जगत् का जो कुछ भी ज्ञान वह समझा है, व्यवहारिक ज्ञान, उस व्यवहारिक ज्ञान से ही अपना काम चलाता है।


प्रश्नकर्ता : वो तो दूसरे नंबर पर व्यवहारिक ज्ञान से काम लेता है। लेकिन पहले नंबर का जो है वो धक्का कहाँ से आया?


दादाश्री : वह व्यवस्थित के अधीन आया। हाँ, वह निर्जरा होते समय आया। कर्म की निर्जरा होती है न!


प्रश्नकर्ता : और वह निर्जरा, यानी (नये) बंध नहीं पड़े इसलिए होती है न?


दादाश्री : वहाँ पुरुषार्थ करना है। और निर्जरा ऐसी भी होती है कि मान लो उदाहरण के तौर पर कोई एक व्यक्ति कभी चोरी नहीं करता हो, लेकिन कभी किसी ऐसी जगह पर बैठा हो तो अंदर निर्जरा तो अच्छी ही होती है, लेकिन वहाँ पर सोना और गहने वगैरह सब पड़ा हो तो अकेला पड़ते ही उसके मन में चोरी का भाव आ जाता है, इसे उल्टा पुरुषार्थ कहा। लेकिन चोरी नहीं करता।


प्रश्नकर्ता : नहीं करता लेकिन भाव हुआ।


दादाश्री : ऐसा भाव हुआ वह उल्टा पुरुषार्थ हुआ।


प्रश्नकर्ता : मतलब फिर से बीज डाला।


दादाश्री : हाँ, बीज डाला।


प्रश्नकर्ता : अब वह नैमित्तिक धक्के से हुआ?


दादाश्री : नहीं, उल्टा पुरुषार्थ था। निमित्त से तो वह वहाँ पर आया था, आ तो गया लेकिन पुरुषार्थ उल्टा करता है।


(पृ.१२)


प्रश्नकर्ता : मन में थोड़ी उलझन थी उसका सोल्युशन (हल) नहीं आ रहा था कि नैमित्तिक धक्के से यदि भाव होता है तो फिर वो भी अपने बस की बात नहीं रही न।


दादाश्री : नहीं, ऐसा नहीं है। बस की बात तो है ही न! कुएँ में क्यों नहीं गिरता?


प्रश्नकर्ता : दादाजी, जो गिरनेवाला हो वह तो गिरता ही है।


दादाश्री : वह गिरता है, लेकिन और कोई क्यों नहीं गिरता?


प्रश्नकर्ता : क्योंकि उसका वैसा संजोग है।


दादाश्री : नहीं। उसके ज्ञान के अधीन उल्टे-सुल्टे भाव होते हैं न!


प्रश्नकर्ता : यानी भाव भी निकाल देना चाहिए, ऐसा?


दादाश्री : भाव ही निकाल देना है। भाव की ही झंझट है। वस्तु की झंझट नहीं है। भगवान के यहाँ, हक़ीक़त में क्या हुआ इसकी झंझट नहीं है। भाव वह ‘चार्ज’ है और बाहर हक़ीक़त में जो भी कुछ होता है वह ‘डिस्चार्ज है’।


इतने बड़े जगत् में मनुष्य कौन-से बीज नहीं डालता होगा? और क्या करने से फँसते होंगे, इसका कैसे पता चले? सिद्धांत है न! नियमानुसार सिद्धांत है न!


अर्थात् प्रारब्ध और पुरुषार्थ, यह सब समझ जाए न, तो उसका सब राह पर आ जाए। कहीं पर भी भाव नहीं बिगड़ने दे। जहाँ भाव बिगड़े कि तुरंत सुधार ले वहाँ तो आपत्ति ही नहीं है।


मोक्ष जाने में
बाधक सूक्ष्मकर्म ही 


आपके स्थूलकर्म बाधक नहीं हैं। यह मैंने ‘ओपन’ (खुला) किया है। यह साइन्स ‘ओपन’ नहीं करूँ तो भीतर डर, डर, डर ही रहता है, भीतर घबराहट, घबराहट, घबराहट रहती है! साधु कहते हैं कि हम मोक्ष में जाएँगे। अरे, आप लोग कैसे मोक्ष में जाओगे? क्या छोड़ना है (त्याग करना है) वह तो आप जानते नहीं हो। आपने तो स्थूल को छोड़ा है। जो आँखों से दिखाई दे, कानों से सुनाई दे, वो सब छोड़ा। उसका फल तो इसी जन्म में मिल जाएगा। यह साइन्स नये ही प्रकार का है! यह तो अक्रम विज्ञान है, जिससे इन लोगों को सभी तरह से ‘फेसिलिटि’ (सहुलियत) मिल जाती है। पत्नी को छोड़कर भाग सकते हैं क्या? पत्नी को छोड़कर भाग जाएँ और अपना मोक्ष हो जाएगा, क्या  ऐसा हो सकता है? इसलिए पत्नी-बच्चों के प्रति सारे फ़र्ज़ अदा करने हैं। और पत्नी जो भी खाना दे उसे आराम से खाओ, लेकिन वह सब स्थूल है, यह समझ लेना! स्थूल के प्रति आपका अभिप्राय ऐसा नहीं होना चाहिए जिसके कारण सूक्ष्म में चार्ज हो। इसलिए मैंने आपको ‘पाँच वाक्य’ (पाँच आज्ञा) दिए हैं। भीतर ऐसा अभिप्राय नहीं रहना चाहिए कि यह ‘करेक्ट’ है। ‘मैं जो करता हूँ, जो भोगता हूँ, वह करेक्ट है।’ ऐसा अभिप्राय नहीं होना चाहिए। बस, आपका इतना अभिप्राय ही बदला कि सब हो गया।


भाव से बंधते
हैं सूक्ष्मकर्म


प्रश्नकर्ता : दादाजी, सूक्ष्मकर्म कैसे बंध जाते हैं?


दादाश्री : कलियुग में जो उपचार किया जाता है वह उपचार, दवाईयाँ गलत हैं। जैसे कि, एक व्यक्ति दान दिया करता हो, धर्म की भक्ति करता हो, मंदिरों में पैसे दें और हमेशा ऐसे ही धर्म के कार्य करता हो, तो उसे जगत् के लोग क्या कहते हैं? कि ‘यह धर्मिष्ठ है।’ अब उस व्यक्ति के अंदर ऐसे विचार होते हैं कि ‘किस 

तरह मैं कमाऊँ और किस तरह भोग लूँ।’ उसके अंदर तो अणहक्क (बिना हक़ का) का हड़प लेने की इच्छा होती है। इस कलियुग में लोगों को अणहक्क का हड़प लेने की बहुत इच्छा होती है। अणहक्क का हड़प लेने को लोग तैयार रहते हैं। बाहर तो बड़े-बड़े दान करता है, धर्म के ही आचार हैं, लेकिन भीतर अणहक्क की लक्ष्मी और विषय भोगने के विचार करता है, इसलिए भगवान उसका एक पैसा भी जमा नहीं करते। इसका क्या कारण है? कारण यह है कि ये सारे स्थूलकर्म हैं। बाहर जो दिखते हैं, आचार में जो दिखते हैं, वे सारे स्थूलकर्म हैं। लोग स्थूलकर्मों को ही अगले जन्म के कर्म मानते हैं। लेकिन उनका फल तो यहीं पर मिल जाता है। और सूक्ष्मकर्म जो अंदर बंध रहा है, जिसका लोगों को पता ही नहीं है, उसका फल अगले जन्म में मिलता है।


आज किसी व्यक्ति ने चोरी की, वह चोरी स्थूलकर्म है। और उसका फल इसी जन्म में मिल जाता है। जैसे कि उसे अपयश मिलता है, पुलिसवाला मारता है, इस प्रकार सारा फल उसे यहीं पर मिल ही जाता है। ये दानेश्वरी दान देते हैं तो लोग किर्ती फैलाते हैं कि ‘अरे! बड़े दानेश्वरी सेठ हैं।’ और सेठ तो भीतर बुरा सोचते रहते हैं। मतलब सूक्ष्मकर्म करते हैं। अर्थात् ये जो स्थूलकर्म दिखते हैं, स्थूल आचार दिखते हैं वे वहाँ काम नहीं आते। वहाँ तो सूक्ष्म विचार क्या हैं? सूक्ष्मकर्म क्या हैं? इतना ही वहाँ काम आता है। पूरा जगत् स्थूलकर्म पर ही ‘एडजस्ट’ हो गया है। ये सभी साधु-सन्यासी त्याग करते हैं, तप करते हैं, जप करते हैं, लेकिन वह सारा तो स्थूलकर्म है। उसमें सूक्ष्मकर्म कहाँ है? अगले जन्म का सूक्ष्मकर्म उसमें नहीं है। यहाँ जो करते हैं उस स्थूलकर्म का यश उन्हें यहीं पर मिल जाता है। आचार्य महाराज प्रतिक्रमण करते हैं, सामायिक करते हैं, व्याख्यान देते हैं, प्रवचन करते हैं, लेकिन ये तो उनका आचार है, यह स्थूलकर्म है। लेकिन भीतर क्या है वह देखना है। भीतर जो ‘चार्ज’ होता है वे वहाँ पर काम लगेंगे। अभी जिस आचार का पालन करते हैं वह डिस्चार्ज है। पूरा बाह्याचार ही डिस्चार्ज स्वरूप है और उस पर लोग कहते हैं कि, ‘मैंने सामायिक किया, ध्यान किया, दान दिया।’ उसका यश तो तुम्हें मिलेगा। लेकिन उसमें अगले जन्म के साथ क्या लेना-देना है? भगवान इतने भोले नहीं हैं कि तुम्हारी ऐसी पोल को चलने दे। बाहर सामायिक करता है और भीतर कुछ और करता है। एक सेठ सामायिक करने बैठे थे, और बाहर से किसीने दरवाज़ा खटखटाया। सेठानी ने जाकर दरवाज़ा खोला। एक भाईसाहब आए थे, उन्होंने पूछा, ‘सेठ कहाँ गए हैं?’ तब सेठानी ने जवाब दिया, ‘कूड़े-खाने।’ अंदर सेठ ने ये सुना और भीतर देखा तो वास्तव में वह कूड़े-खाने ही गए थे। भीतर तो खराब विचार चल रहे थे और बाहर सामायिक कर रहे थे। भगवान ऐसे पोल को नहीं चलाते। भीतर सामायिक चलता हो और बाहर सामायिक ना भी हो तो उसका ‘वहाँ’ चलेगा। ये बाहर के दिखावे ‘वहाँ’ चलें ऐसे नहीं है।


गुनाह से छूट
सकते हैं, पछतावा करके


प्रश्नकर्ता : हम कारोबार करते हैं, हम किसीसे कहें ‘तुम मेरा माल बिकवाओ, उसमें तुम्हें हम एक-दो प्रतिशत देंगे।’ तो यह गलत काम ही है न?


दादाश्री : गलत काम हो रहा है वह आपको अच्छा लगता है या अच्छा नहीं लगता।


प्रश्नकर्ता : अच्छा लगना वो अलग प्रश्न है। लेकिन अच्छा नहीं लगता हो तो भी करना पड़ता है, व्यवहार के लिए।


दादाश्री : हाँ। इसलिए जो करना पड़ता है, वह अनिवार्य है। तो इसमें आपकी इच्छा क्या है? ऐसा करना है या नहीं करना है?


प्रश्नकर्ता : ऐसा करने की इच्छा नहीं है, लेकिन करना पड़ता है।

दादाश्री : वह अनिवार्य रूप से करना पड़ता है, उसका पछतावा होना चाहिए। आधा घंटा बैठकर पछतावा करना चाहिए कि, ‘ये नहीं करना है फिर भी करना पड़ता है।’ पछतावा ज़ाहिर कर दिया इसलिए हम गुनाह में से छूट गए। हमारी इच्छा नहीं होने के बावजूद भी अनिवार्य ही करना पड़ता है, उसका प्रतिक्रमण कर लेना है। और कई लोग कहते हैं कि, ‘हम ये जो करते हैं वही बराबर है, ऐसा ही करना चाहिए,’ तो उनको वैसा फल मिलेगा। ऐसा करके खुश होते हों, ऐसे मनुष्य भी हैं न! आप  भारी कर्मवाले नहीं हो इसलिए आपको पछतावा होता है वर्ना लोगों को तो पछतावा भी नहीं होता।


प्रश्नकर्ता : लेकिन फिर से रोज़ गलत तो करने ही वाले हैं।


दादाश्री : बात गलत करने की नहीं है। यह जो पछतावा करते हो वही आपके भाव हैं। हो गया सो हो गया। वह तो आज ‘डिस्चार्ज’ है और ‘डिस्चार्ज’ में किसीका चलता ही नहीं। ‘डिस्चार्ज’  यानी अपने आप स्वाभाविक ही परिणाम में आना। और ‘चार्ज’ यानी क्या? कि खुद के भाव सहित होना चाहिए। कई लोग गलत करते हैं और फिर भाव में भी ऐसा ही रहता है कि ‘ये ठीक ही हो रहा है’, तो वह मरा समझो। लेकिन जिसे पछतावा होता है, उसका ये गलत मिट जाएगा।


परिणाम तो,
कॉज़ेज बदलने से ही बदलेंगे 


एक भाईसाहब मुझसे कहने लगे कि, ‘अनंत जन्मों से क्रोध को निकाल रहे हैं, लेकिन क्रोध क्यों नहीं जाता?’ तब मैंने कहा कि, ‘आप क्रोध निकालने के उपाय नहीं जानते होंगे।’ तब वो कहने लगे कि, ‘क्रोध निकालने के उपाय तो शास्त्रों में जितने लिखें हैं वे सारे करता हूँ, फिर भी क्रोध नहीं जाता।’ तब मैंने कहा कि, ‘सम्यक उपाय होना चाहिए।’ तब वो कहने लगे कि, ‘सम्यक उपाय तो बहुत पढ़ लिए, लेकिन उनमें से कोई भी काम नहीं आया।’ फिर मैंने कहा कि, ‘क्रोध को बंद करने के लिए उपाय ढूँढना वह मूर्खता है, क्योंकि क्रोध वह तो परिणाम है। जैसे कि, आपने परीक्षा दी हो और रिझल्ट (परिणाम) आया, अब रिझल्ट को नाश करने का उपाय करें, उसके जैसी बात है। यह रिझल्ट जो आया, वह किसका परिणाम है, उसे हमें बदलने की ज़रूरत है।’


लोग क्या कहते हैं कि, ‘क्रोध को दबाओ, क्रोध को निकालो।’ अरे! किसलिए ऐसा करते हो? बिना मतलब के दिमाग खराब करते हो! और फिर भी क्रोध तो निकलता नहीं है। लेकिन तब फिर भी वह कहेगा, ‘नहीं साहब, थोड़ा क्रोध दब गया है।’ अरे, भीतर जब तक है तब तक दबा हुआ नहीं कह सकते। तब वह भाईसाहब कहने लगे कि, ‘तो फिर आपके पास और कोई उपाय है?’ मैंने कहा, ‘हाँ, उपाय तो है, आप करोगे?’ उन्होंने कहा, ‘हाँ।’ तब मैंने कहा कि, ‘एक बार नोट करो कि इस जगत् में खास करके किस पर क्रोध आता है?’ जहाँ-जहाँ  क्रोध आए उसे ‘नोट’ कर लो, और जहाँ क्रोध नहीं आता उसे भी समझ लो। एक बार लिस्ट बना लो कि इस व्यक्ति पर क्रोध नहीं आता। कई लोग उल्टा काम करते हों तो भी उन पर क्रोध नहीं आता और कई लोग तो बेचारे सीधा काम करते हों तो भी उन पर क्रोध आ जाता है, मतलब कोई कारण होगा न?


प्रश्नकर्ता : जिस पर क्रोध आता है, उसके लिए मन के अंदर ग्रंथि बंध गई होगी? 


दादाश्री : हाँ, ग्रंथि बंध गई है, अब उस ग्रंथि को छोड़ने के लिए क्या करना चाहिए? परीक्षा तो दे दी। जितनी बार उस पर क्रोध आनेवाला है उनती बार आ जाएगा और उसके लिए ग्रंथि भी बंध गई है, लेकिन अब से हमें क्या करना चाहिए? 

जिस पर क्रोध आता हो उसके लिए मन बिगड़ने नहीं देना चाहिए। मन सुधार लेना है कि, ‘हमारे प्रारब्ध के कारण यह व्यक्ति ऐसा करता है, वह जो कुछ भी करता है वह हमारे कर्म का उदय है इसलिए ऐसा करता है।’ इस तरह हमें मन को सुधार लेना है। मन को ऐसे सुधारते रहोगे और सामनेवाले पर मन सुधर जाएगा तो फिर उस पर क्रोध आना बंद हो जाएगा। थोड़े समय के लिए जब तक पिछली इफेक्ट है, पहले की इफेक्ट, उतनी इफेक्ट देकर फिर बंद हो जाएगा।


यह थोड़ी सूक्ष्म बात है और लोगों को मिली नहीं है। हर एक का उपाय तो होता ही है न! उपाय नहीं हो ऐसा तो जगत् में हो ही नहीं सकता न! लेकिन जगत् तो परिणाम को ही नाश करना चाहता है।


नहीं होने
चाहिए क्लेश, परिणाम में


मतलब, क्रोध-मान-माया-लोभ के उपाय ये हैं। परिणाम को कुछ मत करो, उसके कॉज़ेज को उड़ा दो तो ये सारे चले जाएँगे। इसलिए खुद विचारक होना चाहिए। वर्ना, अजागृत होगा तो किस तरह उपाय करेगा?


पूरा जगत् परिणाम में ही क्लेश कर रहा है। बेटा अनुत्तीर्ण हुआ उसके लिए क्लेश नहीं करना चाहिए। जब वह पढ़ रहा हो तब हमें कहना चाहिए कि, ‘तू पढ़, पढ़!’ उसे टोको, डाँटो, लेकिन अनुत्तीर्ण होने के बाद तो उससे कहना है कि, ‘बैठो खाना खा लो! नदी में डूबने मत जाना!’ 


जगत् वश होता
है प्रेम से ही


प्रश्नकर्ता : बच्चे अगर बुरी लाइन पर चढ़ जाएँ (बुरी आदतें लग जाए) तो माँ-बाप का फ़र्ज़ है न कि उन्हें वहाँ से सही राह पर वापस लाएँ? 


दादाश्री : ऐसा है, कि माँ-बाप बनकर उन्हें कहना चाहिए, लेकिन आजकल माँ-बाप हैं ही कहाँ?


प्रश्नकर्ता : माँ-बाप किन्हें कहा जाता है?


दादाश्री : माँ-बाप तो उन्हें कहा जाता है कि  अगर बेटा बुरी लाइन पर चढ़ गया हो, और एक दिन माँ-बाप कहें कि, ‘बेटा, यह हमें शोभा नहीं देता, यह तुमने क्या किया?’ तो दूसरे ही दिन से वह उस लाइन को छोड़ देता है। ऐसा प्रेम ही कहाँ है? ये तो बिना प्रेमवाले माँ-बाप। यह जगत् प्रेम से ही वश होता है। माँ-बाप को बेटे पर कितना प्रेम है? गुलाब के पौधे पर माली को जितना प्रेम होता है, उतना! इन्हें माँ-बाप कैसे कह सकते हैं? माँ या बाप की ज़िम्मेदारी तो देश के प्रधानमंत्री की ज़िम्मेदारी से भी ज़्यादा है, प्रधानमंत्री से भी ऊँचा पद है।


सन्मार्ग पर
मोड़ो प्रेम से


बेटे में बुरे गुण हों तो माँ-बाप उसे झिड़काते हैं और कहते फिरते हैं कि, ‘मेरा बेटा तो ऐसा है, नालायक है, चोर है।’ अरे! वह ऐसा करता है उसको छोड़ो न! लेकिन अब तो उसके भाव बदल दो न! उसके भीतर के अभिप्राय को बदल दो न! उसके भाव को कैसे बदलना यह माँ-बाप को नहीं आता। क्योंकि ‘सर्टिफाइड’ माँ-बाप नहीं हैं। ‘सर्टिफ़िकेट’ है नहीं और माँ-बाप बन गए हैं। बेटे को यदि चोरी की बुरी आदत लग गई हो तो माँ-बाप उसे झिड़काते रहते हैं, मारते रहते हैं, कि ‘तुझमें अक़्ल नहीं है, तुम ऐसा करते हो, वैसा करते हो।’ यों सुनाते रहते हैं। इस तरह, माँ-बाप ‘एक्सेस’ (ज़रूरत से ज़्यादा) बोलते हैं! ‘एक्सेस’ बोला हुआ कभी भी ‘हेल्प’ नहीं करता। फिर बेटा क्या करता है? मन में तय करता है कि ‘वे भले ही बोलते रहें, मैं तो यही करूँगा।’ मतलब बेटे को माँ-बाप और भी चोर बनाते हैं। द्वापर, त्रेता और 

सतयुग में जो हथियार थे उनको आज कलियुग में लोगों ने इस्तेमाल करना शुरू कर दिया। बेटे को बदलने का तरीका अलग है। उसके भाव बदलने हैं। उसके सिर पर प्रेम से हाथ घुमाकर कहना है कि, ‘आओ बेटे! तुम्हारी माँ भले ही चिल्लाए! लेकिन तुम जिस तरह किसी का चुरा लेते हो, वैसे ही अगर कोई तुम्हारी जेब में से चोरी कर ले तो क्या तुम्हें खुशी होगी? उस समय भीतर तुम्हें कितना दु:ख होगा? वैसे ही, तुमने जिसका चुराया क्या उसे दु:ख नहीं होता होगा?’ इस तरह पूरी ‘थिअरी’ बेटे को समझानी पड़ती है। एक बार उसके मन में बैठ जाना चाहिए की यह गलत है। आप उसको मारते रहो तो उससे तो बच्चे ज़िद पर अड़ते हैं। सिर्फ तरीका ही बदल देना है।


सुधारने के लिए
दीजिए सही समझ


एक व्यक्ति हर तरह से दोषित बन गया हो, तो उसके दोषों को कम करना चाहिए। लेकिन दोष तो आचार है और आचार उदयाधीन है। इसलिए कोई फ़र्क़ नहीं पड़ता। हम डाँटते रहते हैं लेकिन कोई फ़र्क़ नहीं पड़ता और वह नहीं सुधरता। डाँटते रहने से वह उल्टे भाव करता है। बाप बेटे को डाँटे कि ‘रोज़ तुम क्यों हॉटल में जाते हो?’ वह जाना नहीं चाहता फिर भी जाता है, बेचारे के पास चारा नहीं है। जाना नहीं चाहता फिर भी उदय (कर्म) उसे फिर से ले जाता है। और बाप कहता है कि, ‘तुम क्यों गए?’ यानी ज़्यादा कहने से बेटा बाप से तो कहता है कि ‘मैं नहीं जाऊँगा’ लेकिन मन में तय कर लेता है कि, ‘मैं तो जाऊँगा ही, ये भले ही बोलते रहें।’ ये तो भाव बिगाड़ते हैं। लोगों को बाप की तरह जीना नहीं आता, माँ की तरह जीना नहीं आता, गुरु की तरह जीना नहीं आता। मुझे ऊँची आवाज़ में कहना पड़ता है। क्या आपको जीना आता है?


आज के जो आचार हैं, वे सारे इफेक्ट हैं। तुम क्यों उपवास नहीं करते? तब कहे, ‘मुझ से नहीं होता।’ अरे मुआ, उपवास क्यों नहीं होते? अगर ऐसा कॉज़ किया हो तो उपवास हो सकते हैं। यानी आज क्या कर रहे हैं ये देख लेना चाहिए और जो आचार काम के नहीं हों, उसके लिए हमें उसके ज्ञान को बदल देना चाहिए। उसका ज्ञान बदलना है। बाकी, पीटते रहो तो मन में क्या भाव करता है, कि चोरी करनी ही चाहिए। ऐसा मन में तय करता है और गलत राह पर चलता है। डराना नहीं चाहिए। फ़ादर (पिता) तो कितने संस्कारी होते हैं! जिनके संस्कार से सभी बच्चे सयाने बन जाएँ। आप उस बेचारे के लिए उपाय नहीं जानते। बेटा चोरी करता है, लेकिन फ़ादर को यह उपाय पता ही नहीं है, वह तो यही समझते हैं कि बेटा ही चोरी करता है और उसे बंद करना हो तो कर सकते हैं। वो बंद करने से हो जाती है। तो फिर तुम्हारा बंद करो न, तुम्हारे जो दोष हैं उन्हें बंद करो न! गुरु महाराज सभी से ऐसा कहते हैं कि यह त्याग दो, वह त्याग दो। लेकिन महाराज, आपकी सुँघनी छोड़ दीजिए न! आपका क्रोध छोड़ दीजिए न! इस क्रोध से सबको दु:खी करते हो, उसे छोड़ दीजिए। क्रोध के लिए सभी कहते हैं कि, ‘तुम क्रोध को छोड़ दो।’ लेकिन नहीं छोड़ते! 


देखो न, आपका क्रोध हमने (दादाश्री) सुधार दिया न। आपके काबू में नहीं रहता था, लेकिन सुधार दिया न? 


क्लेश से
बिगड़ते हैं भाव और जन्म


प्रश्नकर्ता : समाज की व्यवस्था भी सँभालकर रखनी पड़ती है, वर्ना वो अव्यवस्थित हो जाएगी।


दादाश्री : नहीं, उसे समाज की व्यवस्था सँभाली ऐसा नहीं कहा जाता। नहीं समझने के कारण खुद इस तरह बरतता है, गुस्सा करने की ज़रूरत नहीं है। समाज ऐसा नहीं कहता कि गुस्सा करो।

प्रश्नकर्ता : किन्तु मान लीजिए की यहाँ कुछ गुंडे चोरी करते हों और पुलिसवाले उन्हें दंड नहीं दें तो ऐसा तो नहीं चलेगा न! दंड तो देना ही चाहिए न?


दादाश्री : वो तो देना ही पड़ेगा, उसमें चलेगा ही नहीं। दंड दो उसमें हर्ज नहीं है, लेकिन गुस्सा होने में हर्ज है। कमज़ोर नहीं पड़ना चाहिए। मेरे कहने का मतलब यह है कि कमज़ोर पड़ोगे तो सामनेवाले व्यक्ति पर प्रभाव नहीं पड़ेगा और प्रभाव नहीं पड़ेगा तो कार्य नहीं होगा। हमेशा कोई भी कार्य प्रभाव से ही होता है। मतलब हमें सोचकर काम लेना चाहिए। और हम अगर कमज़ोर हैं तो बोलना ही नहीं चाहिए। ऐसी कमज़ोरी से ही बच्चे बिगड़ जाते हैं। और बेचारों का अगला जन्म बिगड़ता है। अभी तो हमारे कहे अनुसार करेंगे, लेकिन मन में भाव करेंगे कि, ‘मुझे गलत कहते हैं, तो मैं अब गलत राह पर ही चलूँगा।’ यानी, उसका अगला जन्म भी बिगाड़ते हैं। अगला जन्म नहीं बिगड़े इसलिए हमें उसे धीरे से कहना है।


भावसत्ता अपने
हाथ में


प्रश्नकर्ता : भाव किस तरह बदलते हैं? 


दादाश्री : द्रव्य किसी के ताबे में नहीं है। भाव ही हमारे ताबे में है। इसलिए कुछ गलत हो जाए तो पछतावा कर लो। हमारा (दादाश्री) द्रव्य भी अच्छा होता है और भाव भी अच्छे होते हैं। आपका स्वच्छंदपूर्वक का द्रव्य होता है इसलिए पछतावा करना पड़ता है।


भीतर से चोरी करने की गाँठ फूटती है तब तुम्हें चोरी करने का विचार आता है। बड़ी गाँठ हो तो ज़्यादा विचार आते हैं और चोरी भी कर आता है। और फिर कहता भी है कि मैंने कितनी चालाकी से चोरी की! ऐसा कहे, इसलिए चोरी की गाँठ को खुराक मिल जाती है। पोषण मिलने से नये बीज गिरते रहते हैं और चोरी की गाँठ और भी बड़ी होती रहती है। अब कोई दूसरा चोर हो वह चोरी तो करता है लेकिन साथ-साथ उसे भीतर चुभता रहता है कि, ‘मुझ से यह जो चोरी हो रही है वह बहुत गलत हो रहा है, लेकिन क्या करूँ? पेट भरने के लिए करनी पड़ती है।’ वह हृदयपूर्वक पश्चाताप करता रहता है इसलिए चोरी की गाँठ को पोषण नहीं मिलता। और अगले जन्म के लिए चोरी नहीं करने के बीज डालता है, फिर, दूसरे जन्म में चोरी नहीं करता।


‘वह’ है
पुरुषार्थ


किसीको भी हमसे किंचित्मात्र दु:ख नहीं होना चाहिए। यह तो अन्जाने में ही अपार दु:ख हो जाते हैं। सामनेवाले को दु:ख नहीं लगे इस तरह से आप काम लो, उसे क्रमण कहते हैं। लेकिन अतिक्रमण कब कहा जाता है? जैसे कि, आपको जल्दी हो और यहाँ यह व्यक्ति चाय पीने गया हो, फिर वह आए कि तुरंत ही आप चिल्लाने लगो कि, ‘कहाँ गए थे? नालायक हो, ऐसे हो और वैसे हो’, यह  सब अतिक्रमण किया कहलाता है। और ऐसा आपसे स्वाभाविक ही हो जाता है। ऐसा करने की आपकी इच्छा नहीं होती।


अतिक्रमण होना वह स्वाभाविक है, किन्तु प्रतिक्रमण करना वह अपना पुरुषार्थ है। मतलब, जो किया होता है वह मिट जाता है। लगा हुआ दाग़ प्रतिक्रमण से तुरंत मिट जाता है।


जब भाव बिगड़ें
!


आप इस समय यहाँ आए और यहाँ पर बहुत भीड़ हो, तो किसीको ऐसा विचार आ जाए कि, ‘यह अभी क्यों आया?’ भीतर ऐसे विचार आ जाते हैं लेकिन वाणी कैसी निकलती है? कि ‘आइए, आइए, पधारिए।’ विचार आया वह अतिक्रमण कहलाता है, उसका प्रतिक्रमण करना 

चाहिए। अंदर के भाव नहीं बिगाड़ने हैं, बाहर चाहे जैसा भी हो।


प्रश्नकर्ता : अंदर और बाहर दोनों उत्तम हों तो?


दादाश्री : उसके जैसा तो कुछ भी नहीं है! यदि भीतर का बिगड़ गया हो तो प्रतिक्रमण कर लेना है।


नहीं है गलत
कोई भी जगत् में


मान लो यहाँ से बहुत सारी औरतें गुज़र रहीं हों और कोई आपसे कहे कि, ‘देखो न वह वेश्या, यहाँ पर आई है, यहाँ कैसे आ गई?’ किसी ने आपसे ऐसा कहा तो उसके कारण आपने भी उसे वेश्या कहा, उसका आपको भयंकर गुनाह लगता है। वह कहती है कि, ‘संयोगवश मेरी यह स्थिति हुई है। उसमें फिर आप किसलिए गुनाह कर रहे हो? मैं तो मेरा फल भुगत रही हूँ, लेकिन आप क्यों गुनाह कर रहे हो?’ वह क्या अपनी मरज़ी से वेश्या हुई है? संयोग ने बनाया है। किसी जीवमात्र को खराब बनने की इच्छा होती ही नहीं। सबकुछ संयोग ही करवाते हैं। और फिर उसकी प्रैक्टिस (आदत) हो जाती है। शुरूआत संयोग करवाते हैं। 


ये तो प्रारब्ध के खेल हैं और वहाँ उनके लिए जो खराब भाव हुए वह अपना भीतर नेगेटिव पुरुषार्थ हो गया, उसका फल हमें भुगतना पड़ता है। उसे वेश्याकहने का फल हमें भुगतना पड़ेगा। पाप भुगतना पड़ेगा। और विचार आना वह तो स्वाभाविक है, लेकिन फिर तुरंत ही भीतर क्या करना चाहिए? कि, ‘अरेरे! मुझे ये गुनाह करने की क्या ज़रूरत है?’ तुरंत ही, इस तरह सीधा विचार करके हमें प्रतिक्रमण कर लेना चाहिए।


प्रश्नकर्ता : माफ़ी माँग लेनी चाहिए?


दादाश्री : हाँ, मन में माफ़ी माँग लेनी चाहिए। प्रतिक्रमण करना चाहिए। 


प्रश्नकर्ता : मन-वचन-काया से जाने-अन्जाने में जो भी भूलचूक हुई हो, उसकी माफ़ी माँगता हूँ।


दादाश्री : हाँ, ‘महावीर’ भगवान को याद करके या किसी और भगवान को याद करके, ‘दादा’ को याद करके प्रतिक्रमण कर लेना चाहिए कि ‘अरेरे! वह (सामनेवाला) चाहे कैसा भी हो, लेकिन मेरे हाथों क्यों उल्टा हो गया?’ अच्छे को अच्छा कहने में दोष नहीं है, किन्तु अच्छे को बुरा कहने में दोष है, और बुरे को बुरा कहने में भी बहुत दोष है। जबरदस्त दोष! क्योंकि, वह खुद बुरा नहीं है, उसके प्रारब्ध ने उसे बुरा बनाया है। प्रारब्ध अर्थात् क्या? उसके संयोग ने उसे बुरा बनाया, उसमें उसका क्या दोष?


तय करने लायक
‘प्रोजेक्ट’


लोग यों ही मार खाते रहते हैं। इस जगत् में कोई बाप भी आपका ऊपरी नहीं है। आप संपूर्ण  रूप से स्वतंत्र हो। किन्तु आपका प्रोजेक्ट ऐसा होना चाहिए कि किसी जीव को आपके द्वारा किंचित्मात्र भी दु:ख नहीं लगे। आपका प्रोजेक्ट बहुत बड़ा करो, पूरी दुनिया जितना करो।


प्रश्नकर्ता : ऐसा शक्य है?


दादाश्री : हाँ। मेरा (प्रोजेक्ट) बहुत बड़ा है। किसी भी जीव को दु:ख नहीं लगे, इस प्रकार मैं रहता हूँ।


प्रश्नकर्ता : लेकिन दूसरों के लिए तो यह शक्य नहीं है न?


दादाश्री : शक्य नहीं है, लेकिन इसका मतलब यह नहीं है कि सभी जीवों को दु:ख देकर अपना प्रोजेक्ट करना है। इसके लिए कोई नियम तो होना चाहिए न, 

कि कम से कम दु:ख लगे ऐसा प्रोजेक्ट करें! जो आपसे एकदम अशक्य हो ऐसा मैं आपको करने के लिए नहीं कहता।


दु:ख नहीं हो
किसीको मेरे द्वारा


प्रश्नकर्ता : किसीको दु:ख ही नहीं है, तो फिरहम दूसरों को दु:ख दें तो उन्हें दु:ख कैसे लगता है?


दादाश्री : उसकी मान्यता में से दु:ख गया नहीं है न? आप मुझे धौल मारो तो मुझे दु:ख नहीं होगा, लेकिन दूसरे की मान्यता में तो मारने से दु:ख है, इसलिए उसे मारोगे तो उसे दु:ख लगेगा ही। ‘रोंग बिलीफ़’ अभी गई नहीं है। कोई हमें धौल मारे तो हमें दु:ख लगता है, उस ‘लेवल’ से देखना है। किसको धौल मारते समय मन में लगना चाहिए कि ‘मुझे धौल मारे तो क्या होगा?’


हम किसी के पास से दस हज़ार रुपये उधार लाए हों, फिर हमारे संयोग उल्टे आ गए तो मन में विचार आता है कि ‘पैसे वापस नहीं दूँगा तो चलेगा!’ उस घड़ी हमें न्याय से परीक्षण करना चाहिए कि, ‘अगर मुझ से कोई पैसे ले गया हो और वह मुझे नहीं लौटाए तो मुझे कैसा लगेगा?’ ऐसी न्याय बुद्धि होनी चाहिए। कि ‘कोई मेरे साथ ऐसा करेगा तो मुझे बहुत दु:ख होगा, उसी तरह सामनेवाले को भी दु:ख लगेगा, इसलिए मुझे पैसे वापस करने ही हैं।’ ऐसा भीतर तय होना चाहिए और ऐसा तय करो तो लौटा सकते हो।


प्रश्नकर्ता : मन में होता है कि यह तो दस करोड़ का असामी है तो हम उसके दस हज़ार नहीं लौटाएँगे तो उसे कोई तकलीफ़ नहीं होगी।


दादाश्री : उसे तकलीफ़ नहीं होगी, ऐसा आपको भले ही लगता हो, लेकिन ऐसा नहीं है। वह करोड़पति अपने बच्चे के लिए एक रुपये की चीज़ लानी हो तो भी सोचकर लाता है। किसी करोड़पति के घर आपने पैसों को यों ही इधर-उधर पड़ा हुआ देखा है? हर एक को पैसा जान की तरह प्यारा होता है।


भावना करने से
आएगा हल 


हमारे भाव ऐसे होने चाहिए कि हमारे मन-वचन-काया से इस जगत् में किसी भी जीव को किंचित्मात्र दु:ख नहीं हो।


प्रश्नकर्ता : लेकिन इसके मुताबिक अनुकरण करना वह सामान्य मनुष्य के लिए मुश्किल है न?


दादाश्री : मैं आपको आज ही इसके अनुसार बरतने को नहीं कहता। सिर्फ भावना ही करने के लिए कहता हूँ। भावना अर्थात् आपका निश्चय।


प्रश्नकर्ता : दादाजी, सिर्फ भाव ही करना है, और कुछ नहीं?


दादाश्री : जो ‘चार्ज’ हो गया है वह ‘डिस्चार्ज’ हो रहा है। वह संयोग के स्वरूप में ‘डिस्चार्ज’ होता है। और उल्टा संयोग आ गया हो उसे सीधा कर लेना वह पुरुषार्थ है। फिसलन में तो हर कोई फिसलता है, उसमें तुमने क्या पुरुषार्थ किया? फिसलने से अटक जाना उसे पुरुषार्थ कहते हैं। एकदम अंधेभूत होकर टकराते रहते हैं, और अपने आप को तो न जाने क्या समझते हैं! यह सबकुछ समझना पड़ेगा न? गलत बात को सत्य माना गया है वो अब कब किनारे लगेगी और कब उसका अंत आएगा? जिसका किनारा नहीं आए उसका अंत आता है क्या?


चार्ज-डिस्चार्ज
का साइन्स


प्रश्नकर्ता : दादाजी, ‘चार्ज’ यानी क्या?


दादाश्री : एक मोटर (गाड़ी) है, वह चाबी देने से चलती है। चाबी देते समय उसे ‘चार्ज’ कहते हैं। फिर उसे ‘डिस्चार्ज’ के तौर पर छोड़ 

दिया, तब उसके बाद क्या वह हमारी सत्ता में है?


प्रश्नकर्ता : नहीं।


दादाश्री : फिर वह हमारी सत्ता में नहीं है। जितनी चाबी दी होगी उतनी ही चलेगी। आधी दी होगी तो उतनी ही दूर जाएगी और उससे कम दी होगी तो उतनी कम दूर जाएगी और पूरी चाबी दी होगी तो पूरी दूर जाएगी। उसे हम रोक नहीं सकते। इसे ‘डिस्चार्ज’ कहते हैं। इसी प्रकार वाणी ‘डिस्चार्ज’ हो रही है। तीन बेटरियाँ ‘डिस्चार्ज’ हो रही हैं। वाणी की, वर्तन की और मन की। आपकी इच्छा नहीं हो फिर भी विचार निरंतर ‘डिस्चार्ज’ होते ही रहते हैं। अच्छे लगते हों या अच्छे नहीं लगते हों, लेकिन विचार तो निरंतर ‘डिस्चार्ज’ होते ही रहेंगे। एक तरफ़ ये तीन बेटरियाँ ‘डिस्चार्ज’ होती ही रहती हैं और दूसरी तरफ़ नयी तीन बेटरियाँ ‘चार्ज’ होती रहती हैं। जब तक खुद को स्वरूपज्ञान प्राप्त नहीं हुआ है, कोई ‘बेझमेन्ट’ (नींव) नहीं है, तब तक नयी बेटरियाँ फिर से ‘चार्ज’ होती रहती हैं। और फिर ‘डिस्चार्ज’ होती रहती हैं। यानी ये सिर्फ बेटरियाँ ही हैं। ‘मैं चंदूभाई हूँ’ ये आरोपित भाव है तब तक अज्ञान को लेकर नयी बेटरियाँ भरती रहती हैं। पुरानी तो हरएक की  ‘डिस्चार्ज’ होती ही रहती है, अज्ञानी की, ज्ञानी की, जानवरों की, सभी की ‘डिस्चार्ज’ होती ही रहेंगी। उस ‘डिस्चार्ज’ में कोई मेहनत करनी नहीं होती। ‘डिस्चार्ज’ स्वभाव यानी अपने आप सबकुछ ‘डिस्चार्ज’ होता ही रहता है। चार्ज उधित कर्म है और ‘डिस्चार्ज’ अस्तित (अस्त होते हुए) कर्म है।


‘डिस्चार्ज’ के
समय, अज्ञानता से ‘चार्ज’


प्रश्नकर्ता : दादाजी, और ज़्यादा स्पष्टीकरण करीए न।


दादाश्री : मनुष्य में सोने की शक्ति नहीं है, जागने की शक्ति नहीं है, जाने की शक्ति नहीं है और आने की भी शक्ति नहीं है, किसी भी प्रकार की शक्ति उसमें नहीं है। मनुष्य में सिर्फ ‘चार्ज’ करने की शक्ति है और वह भी खुद की स्वतंत्र शक्ति नहीं है, ‘डिस्चार्ज’ के धक्के से ‘चार्ज’ हो जाता है। यदि ‘चार्ज’ करने की उसकी स्वतंत्र शक्ति होती न तो कभी भी मोक्ष में जा ही नहीं पाता। क्योंकि, फिर वह गुनहगार माना जाएगा और गुनहगार हुआ इसलिए मोक्ष में नहीं जा सकता।


पूरा जगत्
‘चार्ज’ के वश


जन्म लिया तब से मृत्यु तक सबकुछ ‘डिस्चार्ज’ होता रहता है। अभी (आज) का मनुष्यपन वह ‘डिस्चार्ज’ है। पिछले जन्म में मनुष्यपन ‘चार्ज’ किया था, वह अब ‘डिस्चार्ज’ हो रहा है। ‘डिस्चार्ज’ में भगवान भी आपत्ति नहीं करते, लेकिन ‘डिस्चार्ज’ के समय तुम्हारा ध्यान कहाँ बरतता है उसकी क़ीमत है। भगवान के दर्शन करने मंदिर में गया और भगवान की मूर्ति के दर्शन किए, लेकिन साथ ही बाहर जूते रखे हैं उसका भी ख़्याल रहता है। दर्शन किए वह ‘डिस्चार्ज’ हुआ और जूतों के ख़्याल में रहे वह ‘चार्ज’ हुआ।


इच्छा के मुताबिक हुआ वह भी ‘डिस्चार्ज’ है। इच्छा के मुताबिक नहीं हुआ वह भी ‘डिस्चार्ज’ है, ये ‘डिस्चार्ज’ ‘नो’ (नहीं) बता रहा है।


जीवन-व्यवहार में रोज सामान्य तौर पर ही भीतर पसंद-नापसंद उत्पन्न होता ही रहता है। अपनी इच्छा नहीं हो फिर भी पसंद-नापसंद होता रहता है, लेकिन वह किस कारण पसंद है और किस कारण पसंद नहीं है इसके बारे में कोई सोचता ही नहीं। तुम्हारी इच्छा नहीं हो फिर भी वह बदल सके ऐसा नहीं है। तुम्हारी इच्छा की बात नहीं है। जन्म हुआ तब से मन-वचन-काया की तीनों बेटरियाँ ‘डिस्चार्ज’ होती रहती हैं। क्योंकि पूर्वजन्म 

में ‘चार्ज’ किया है, इसलिए। ‘डिस्चार्ज’ होता है तब पता चलता है कि उल्टा ‘चार्ज’ किया था। इसलिए फिर सुल्टा ‘चार्ज’ करोगे तो फिर लाइफ़ (ज़िंदगी) अच्छी बीतेगी। बाकी, अभी तो पूरी फिल्म उतर गई है। अब तो किरदार अदा करो। जो फिल्म पर्दे पर अभी दिखाई दे रही है उसका शूटिंग तो पहले कब का हो चूका है, लेकिन अक्करमी अभी पर्दे पर फिल्म देखता है और पसंद नहीं आए तब कहता है कि फिल्म कट करो, कट करो। अरे मुआ, अब कैसे कट कर सकते हैं? वो तो जब शूटिंग कर रहे थे, ‘चार्ज’ कर रहे थे, तब सोचना था न? अब तो कोई कुछ बदल नहीं सकता। इसलिए राग-द्वेष किए बिना चुपचाप फिल्म पूरी कर लो।


अच्छा लगता हो उस पर राग और अच्छा नहीं लगता हो उस पर द्वेष! अर्थात् राग-द्वेष और ‘मैं चंदूभाई हूँ’ यह अज्ञान, इनसे जगत् चल रहा है। जैन राग-द्वेष और अज्ञान कहते हैं और वेदांती मल, विक्षेप और अज्ञान कहते हैं।


पूरा जगत् ‘चार्ज’ के ही वश हो गया है।


‘चार्ज’ वह भगवान की आज्ञा के विरुद्ध है।  ‘डिस्चार्ज’ वह भगवान की आज्ञा के विरुद्ध नहीं है।


‘कर्तापद’ का भान है तब तक ‘चार्ज’ होता ही रहता है। अक्रम मार्ग में आपका कर्तापद ‘हम’ उड़ा देते हैं। ‘मैं करता हूँ’, वह भान उड़ जाता है और ‘कौन’ करता है वह समझ दे देते हैं। इसलिए ‘चार्ज’ होना बंद हो जाता है। फिर क्या रहा? सिर्फ ‘डिस्चार्ज’ स्वरूप!


प्रश्नकर्ता : यह भाव ‘डिस्चार्ज’ है और यह भाव ‘चार्ज’ है, ऐसा फ़र्क़ हमें अंदर कैसे पता चलता है?


दादाश्री : ‘मैं चंदूभाई हूँ’ आपकी श्रद्धा में ऐसा हो, तब तक ‘चार्ज’ भाव होते हैं। लेकिन आप ‘शुद्धात्मा हो’, तो ‘चार्ज’ भाव बंद हो गया, नये कर्म बंधने से रुक गए।


प्रश्नकर्ता : दादाजी, आपने जो कहा कि ज्ञान के बाद भावना नहीं करनी है और कॉज़ेज उत्पन्न होनेवाले नहीं हैं, तो फिर पुरुषार्थ कहाँ आया?


दादाश्री : पुरुषार्थ तो, हमें अपने स्वरूप का पुरुषार्थ करना है। पुरुष हुए इसलिए पुरुषार्थ करना है। अर्थात् ज्ञाता-दृष्टा, वह पुरुषार्थ। इस पुरुषार्थ को स्वभाव कहा जाता है। उसका स्वभाव ही ज्ञाता-दृष्टा का है। करने कोकुछ भी नहीं रहता, स्वभाव ही है। लेकिन व्यवहार में यह शब्द बोलना पड़ता है, पुरुषार्थ! बाकी, उसका स्वभाव ज्ञाता-दृष्टा का है।


आत्मा का अन्य कोई पुरुषार्थ है नहीं। ज्ञाता-दृष्टा ही उसका पुरुषार्थ है और परमानंद उसका परिणाम है।


लौकिक
पुरुषार्थ-अलौकिक पुरुषार्थ


पुरुषार्थ किसे कहते हैं? स्वतंत्रपन होता है, स्वाधीन होता है, पराधीन नहीं होता। और दूसरे संयोग इकट्ठे हों तब कार्य होता है, ‘साइन्टिफिक सरकमस्टेन्शियल एविडेन्स’ के आधार पर होता है, वह प्रारब्ध है।


प्रश्नकर्ता : तो फिर आप बताइए कि आत्मा स्वाधीन है या पराधीन?


दादाश्री : स्वाधीन भी है और पराधीन भी है। अज्ञान के आधार पर पराधीन है और ज्ञान के आधार पर स्वाधीन अर्थात् पुरुष है। पुरुषार्थ सहित है। तब तक, पुरुषार्थ कह ही नहीं सकते, किसी भी प्रकार का पुरुषार्थ नहीं है। वह भ्रांत पुरुषार्थ है और वो भी एविडेन्स के आधार पर, नैमित्तिक के आधार पर है। मतलब, ज्ञान प्राप्ति होने के बाद जो पुरुषार्थ होता है वह पुरुष होने के बाद का पुरुषार्थ है। फिर आत्मा स्वाधीन है।


(पृ.२२)


प्रश्नकर्ता : ज्ञान प्राप्त हो जाए फिर आत्मा स्वाधीन हो जाता है, फिर आत्मा को कुछ भी करने का नहीं रहता। यदि अज्ञान है तो आत्मा पराधीन है, इसलिए हमें कुछ करने को नहीं रहता। अर्थात् कोई भी संयोग में चाहे ज्ञान हो या नहीं हो, आत्मा को  कुछ भी करना रहता ही नहीं?


दादाश्री : आत्मा, ज्ञान होने के बाद ही पुरुषार्थ करता है।


प्रश्नकर्ता : बिना पुरुषार्थ के ज्ञान नहीं होता और आप कहते हो कि ज्ञान होने के बाद पुरुषार्थ होता है, यह किस तरह?


दादाश्री : बिना पुरुषार्थ के ज्ञान नहीं होता, ज्ञान के बाद पुरुषार्थ होता है।


प्रश्नकर्ता : तो फिर पहले उसे पुरुषार्थ की ज़रूरत नहीं है?


दादाश्री : पुरुषार्थ होता ही नहीं न! जो जीव निरंतर परसत्ता में हैं उन बेचारों को कैसा पुरुषार्थ?  अगर कहना हो तो भ्रांत पुरुषार्थ कह सकते हैं। जैसे कि, ये किस आधार पर आगे बढ़ते हैं? तब कहे, उनका नैमित्तिक पुरुषार्थ है, भ्रांत पुरुषार्थ है।


प्रश्नकर्ता : अज्ञानता में जिसे पुरुषार्थ मानता है वह नैमित्तिक पुरुषार्थ है।


दादाश्री : वो भी पुरुषार्थ नहीं है, भान ही नहीं है। ज्ञान में शायद ही कोई व्यक्ति समझ पाता है कि इसे पुरुषार्थ कहते हैं।


प्रश्नकर्ता : तो फिर किस बलबूते पर आत्मा को ज्ञान होता है? यदि अज्ञान दशा में पुरुषार्थ नहीं  है तो किस बलबूते पर आत्मा को ज्ञान होता है? अज्ञान में से ज्ञान में आता है?


दादाश्री : पुण्य के बल पर।


प्रश्नकर्ता : मैं ये पूछना चाहता हूँ कि इसका मतलब यह हुआ कि महावीर स्वामी या बुद्ध भगवान, उन सभी ने पहले पुरुषार्थ किया ही नहीं है? ज्ञान प्राप्त होने के बाद ही पुरुषार्थ किया है?


दादाश्री : पुरुषार्थ ज्ञान होने के बाद ही होता है, पहले नहीं होता। भ्रांति ही होती है। पहले पुरुष होने के बाद पुरुषार्थ। प्रकृति और पुरुष दोनों अलग हो जाते हैं। ज्ञान प्राप्त हो, फिर पुरुषार्थ शुरू होता है और तब तक प्रकृति और पुरुषार्थ पुरुष दोनों एकाकार हैं। तन्मयाकार हैं, वहीं से भ्रांति है।


इसे इगोइज़्म कहा है। लौकिक पुरुषार्थ कहा है। लोग पुरुषार्थ कहें तो आप खुश हो जाते हो। लेकिन मुझ जैसा व्यक्ति इसे लौकिक कहे इसलिए आपको चुभता है। लौकिक यानी लोगों ने माना हुआ पुरुषार्थ, सिर्फ इगोइज़्म है।


प्रश्नकर्ता : इसमें कुछ क्षयोपशम का भाव आता है या नहीं?


दादाश्री : कुछ भी नहीं आता। सब साइन्टिफिक सरकमस्टेन्शियल एविडेन्स। एक तो आपका पुण्य ज़बरदस्त और दूसरे सारे संयोग इकट्ठे होते हैं, जैसे कि टाइम का मिलना, फलाँ का मिलना, मित्र का मिलना, वगैरह, इस प्रकार संयोग इकट्ठे होकर आप यहाँ आ सकें। फिर रास्ते में आते-आते आपको गाड़ी मिल जाती है। संयोग इकट्ठे हुए थे न? मिली होगी, मोटर मिली होगी, कुछ मिला था?


प्रश्नकर्ता : हाँ जी।


दादाश्री : और वह आमने-सामने टकराई नहीं, ऐसा भी होता है न?


प्रश्नकर्ता : ये भी सही है।


दादाश्री : यहाँ आते समय, कोई  अकस्मात नहीं हुआ, तभी आप आ सकेंन?


प्रश्नकर्ता : ये भी उदयिक भाव है?


(पृ.२३)


दादाश्री : उदय। उदय के अलावा और क्या है? यह आपका उदय, पुण्य का उदय है, बड़ा महान पुण्य का उदय है। इसलिए आपको यहाँ पर ज्ञानीपुरुष के दर्शन हुए।


मेरी बात को समझो, सारी बातें संपूर्ण रूप से समझ लो। अगर इसे मैं पुरुषार्थ कहूँगा, तो सिर्फ पुरुषार्थ नहीं बोलूँगा। मैं लौकिक पुरुषार्थ कहूँगा।


प्रश्नकर्ता : अलौकिक पुरुषार्थ कौन-सा कहा जाता है?


दादाश्री : अलौकिक पुरुषार्थ, पुरुष होने के बाद होता है, जिस में इगोइज़्म नहीं होता। और अलौकिक पुरुषार्थ में इस तरह का पुरुषार्थ होता ही नहीं। आप जो करते हो न, ऐसा पुरुषार्थ अलौकिक पुरुषार्थ में नहीं होता कि, ‘मैं संडास जाकर आया, मैंने खाया, मैंने पिया, मैं सत्संग करने गया, स्वाध्याय करने गया’, ऐसा सब अलौकिक पुरुषार्थ में नहीं होता। आप जिसे पुरुषार्थ कहते हो, ऐसा कोई भी पुरुषार्थ नहीं होता। अलौकिक पुरुषार्थ में ऐसा नहीं होता, क्योंकि वह पुरुषार्थ नहीं है। इसका क्या कारण है? कि परसत्ता कर रही है और आप समझते हो कि ‘मैं करता हूँ’, इतना ही है। लोग इस बात को नहीं समझेंगे। परसत्ता यानी परसत्ता! आपकी समझ में ऐसा आता है कि परसत्ता कर रही है? आपकी जो सत्ता नहीं है उसे आप अपनी सत्ता मानकर बोलते हो, इसे इगोइज़्म कहते हैं।


फ़रजियात (अनिवार्य) में ‘इगोइज़्म’ नहीं करे, उसे पुरुषार्थ कहते हैं। सच्चा पुरुषार्थ कब उत्पन्न होता है? ‘ज्ञानीपुरुष’ पुरुष बनाएँ, उसके बाद पुरुषार्थ उत्पन्न होता है। तब तक तो प्रकृति के आधार पर चल रहा है।


प्रकृति ज़बरदस्ती नचा रही है उसमें आप कहते हो कि, ‘मैं करता हूँ’, इसे भ्रांति का पुरुषार्थ कहते हैं। ये सच्चा पुरुषार्थ नहीं है। पुरुष और प्रकृति दोनों अलग हो जाएँ उसके बाद ही सच्चा पुरुषार्थ होता है।


निरंतर सीधा
भाव वही सच्चा पुरुषार्थ 


पुरुषार्थ तो, पुरुष हुआ, जागृत हुआ यानी खुद की भूलें दिखने लगीं, निष्पक्षपात रूप से दिखने लगीं। चंदूभाई का हर एक दोष समझ में आने लगे तब निष्पक्षपातपन उत्पन्न हुआ। हुए। तब जजमेन्ट पावर (निर्णय शक्ति) आता है, उसके बाद सच्चापुरुषार्थ शुरू होता है।


अपने वाणी, वर्तन और विनय में बदलाव आता है या नहीं, उसे भी हमें स्टडी करते रहना चाहिए। वाणी थोड़ी बदलती जा रही है या नहीं? दादा जैसा होना ही पड़ेगा न? तभी मोक्ष में जा सकेंगे। मोक्ष में तो एक ही प्रकार की क्वॉलिटी! पूरे सौ-प्रतिशत चाहिए न? उसमें क्या दस प्रतिशत चलेंगे? मतलब यह पूरा मार्ग शुद्धिकरण का मार्ग है।


मोक्ष में जाने की भावना हो, कुछ भी प्राप्त करने की भावना हो न तो उसमें तन्मयाकार वृत्ति रहती है, मतलब उस ओर की तीव्रता होनी चाहिए। तीव्रता यानी खुद का ज़बरदस्त पुरुषार्थ होना चाहिए।


ज्ञान-अज्ञान का
भेदन करे वह रियल पुरुषार्थ


प्रश्नकर्ता : ज्ञान और अज्ञान का भेद करे,  वही पुरुषार्थ?


दादाश्री : वही पुरुषार्थ। आप शुद्धात्मा रहो, शुक्लध्यान में रहो, वह पुरुषार्थ। आप शुद्धात्मा हो, अब कोई आपका अपमान करता हो तब तो आपको ऐसा लगता है कि ‘यह ऐसा कर रहा है।’ ‘यह कर रहा है’ ऐसा मानते हो, वो आपकी समझ में भूल है। वह भी शुद्धात्मा है और वह करता है वो सबकुछ तो उदयकर्म के अधीन करता है, वह खुद नहीं करता। वह बेचारा उदयकर्म के अधीन है। लट्टू घूमता है और अपने-अपने उदयकर्म आमने-सामने व्यवहार निपटा देते हैं। हमें देखते रहना है कि ये दोनों पुद्गल आपस में क्या कर रहे हैं। उसे देखना, वह पुरुषार्थ है।


जय सच्चिदानंद

